
        
            
                
            
        

    
	Ч. ЛХАМСҮРЭН

	 

	МАМИЙ ЖУКЭЙ ХОЁР

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн “Ч. ЛХАМСҮРЭН : ТҮҮВЭР ЗОХИОЛ I боть” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	МАМИЙ ЖУКЭЙ ХОЁР

	 

	 

	Найраглалаа 1948 оны арван нэгдүгээр сараас 1949 оны гуравдугаар сард бичиж дуусгажээ. Анх энэ найраглал «Цог» сэтгүүлийн 1949 оны № 1—3, 1950 оны № 12-т хэвлэгдэж, 1951 онд тусгай ном, 1963 онд хэвлэгдсэн яруу найрагчийн «Найраглал» номд тус тус нийтлэгджээ.

	Энэ найраглалыг бичсэн тухай ахынхаа дурсамж яриаг нэг биш сонссон удаатай билээ. Цэргийн албан хааж байхдаа казах цэргүүдээс нутгийн ард түмний нэгэн домгийг сонссоноо мартдаггүй байжээ.

	1947 онд Улсын сайн малчдын анхдугаар зөвлөгөөнд Баян-Өлгий аймгаас ирсэн нэгэн сайн малчинтай танилцахад урьд сонссон домгоороо томхон шүлэг бичмээр санагдсан гэдэг сэн. Тэр сайн малчин казах их сайхан эр байсан учир түүний дурлалт бүсгүйг олж «нийлүүлэх» (өөрийн үг) хэрэгтэй байжээ.

	1948 оны зуны эхээр Завхан аймагт ажлаар явахдаа хөдөөгийн нэгэн залуухан малчин айлд очсон нь тэр айлын авгай их сайхан хүүхэн байсан. Жукэй хүүхэн ийм л хүүхэн байх ёстой доо гэж бодоод Мамийнхаа дүрийг ч эргэн санаж байлаа. Гэрийн эзэн ч сайхан залуу байлаа. Эндээс л домог зохиолынхоо хоёр баатрыг уулзуулж, сэтгэлдээ ургуулан хэсэг бодож яваад, хожим нь их түргэн бичсэн сэн гэж ярьдаг байв.

	Энэ найраглалын тухай «Цог» сэтгүүлийн 1953 оны №4, «Утга зохиол» сонины 1957 оны № 9 болон Д. Цэндийн «Монголын уран зохиол» номоос уншиж болно.

	 

	Чой. Лхагва

	 

	 

	 


ОРШИЛ

	 

	«Эцэг буурал өвгөн

	Энэ домгоо ярихдаа

	Олон сонсогчиддоо зориулж

	Оршил хэлэхийг хүсжээ»

	 

	Алтан наранд гялалзсан
Алтайн урт нуруу минь
Алман саранд цэнхэртсэн
Амгалан Толбо нуур минь!

	 

	Хүрээлэн тойрон суусан
Хүндэт олон зочид минь!
Хөгжил цэнгэл бадарсан
Хөөрхөн торниун хүүхэд минь!

	 

	Азай буурал толгойтой
Ахмад өвгөн миний
Аялан дуулах дууны
Ариун эгшгийг сонсоно уу?

	 

	Энх нарийн хоолой минь
Эвлүүн цовоо дуугартугай!
Эцгийн үлдээсэн домбор минь
Эгшгээ чанга гаргатугай!

	 

	Хөх тэнгэр эцэг минь
Нар сараараа гийгүүлсэн
Хөрст дэлхий эх минь
Навч цэцгээрээ өлгийдсөн

	 

	Өргөн Монгол улс минь
Өөд улам мандаад
Үндэстэн ястан бүр нь
Үнэхээр тавиун жаргаж байна.

	 

	Эрх чөлөөний дуунд
Эвийлэн бүүвэйлэгдсэн хүүхэд минь
Эцэг эхийнхээ өвөр дээр
Эрхлэн тоглон сууж байна.

	 

	Сайн цагийн баяр жаргалд
Сайхан улирлын уур амьсгалд,
Санасан хэрэг минь ёсоор бүтэж
Саруул ирээдүйг угтаж байна.

	 

	Гадаад дотоодоос дайн дажингүй
Газар бүр хөдөлмөр оргилоод,
Казахын ард, монгол нөхөдтэйгөө
Ган зудыг ялан давсаар байна.

	 

	Баян-Өлгий шинэ хот минь хөгжиж
Баатарлаг казахууд эрдэм сураад,
Түүхт Толбод хүүхэд минь шумбаж,
Түгээмэл жаргал гэрт минь дүүрэв.

	 

	Хар нүдэт бяцхан казах минь
Халуун өлгийдөө амарч унт!

	Өсөх насны минь жавхланг
Өнөө цаг хүлээж байна

	 

	Хүүгээ сайхан нойрсохлоор
Хүндэт олон зочиндоо
Эгшигт хөгжмийн ая дагаж
Эрхэм нэгэн домгоо хэлнэ.

	 

	Зөн билэгт сайхан ирээдүй
Зүүдэнд чинь орно хүү минь!
Зүүдэнд чинь орсон тэр ирээдүй
Зүй ёсоор заавал бүтнэ.

	 

	Улаан Москвагаас хэвлэж гаргасан
Уран гоёмсог сэтгүүлийн хуудсанд
Орос орны чөлөөт хүүхдийн
Онц баясгалант зураг байна.

	 

	Орон дэлхийн жаргал бүхний
Оргил манлай Зөвлөлт гүрний
Олон үндэстэн ардын хүүхдийн
Оюун эрдэнэт дүр нь тодорсон

	 

	Алтан үсэгт энэ номыг
Ачит Зөвлөлтөөс ирсэн
Ариун санаат орос хүн
Аавд нь бэлэглэж өгсөн юм.

	 

	Цуут оросын хүүхэдтэй адил
Чөлөөт Монголын хүүхэд бас
Эрх дураараа инээн баясаж
Энх мэнд торниж байна.

	 

	Хүсэж байгаа ирээдүй цагийг
Хүлээн авах залгамж болсон
Түмэн хүүхдийн минь торниж байгааг
Төр засаг минь харж байна.

	 

	Танхил хонгор ач минь
Тайван сайхан унт даа!

	Айх цочих аюул алга
Аашилж зандрах хүн алга

	 

	Алс тэртээ далайн
Эргийн цаана орших
Америк улс тэргүүтэй
Эзэрхэг харгис оронд

	 

	Үр нялх хүүхэд нь
Өнчин болоод уйлж байна
Өглөө, үдэш алинд ч
Өлсөж цангаад чарлаж байна.

	 

	Мандан хөгжиж яваа
Манай эх оронд
Хүүхэд та нарт учрах
Хүйтэн зовлон алга.

	 

	Өнтэй сайхан баян бэлчээртээ
Өргөн саруул эх нутагтаа
Өвөл зун дөрвөн цагт
Өсөж байгаа баян сүрэг минь

	 

	Өрнүүн хөдөлмөрийн хүчит гараар
Өдөр шөнөгүй босож байгаа
Өнгө жавхлан тодорсон
Өндөр сайхан барилга бүхэн

	 

	Санасан хүссэн бүхнийг өгч
Сав ертөнцийн арвиныг мэдрүүлдэг
Саруул их эрдэм номын
Сайхан цагаан хуудас бүхэн

	 

	Эрх чөлөөт ард түмний
Эрэлхэг хөдөлмөрийн бүтээл бүхэн
Та нарын төлөө хөгжиж байна
Та нарыг угтан дэлгэрч байна.

	 

	Арвин дэлгэр эх орны
Алтан өлгийд оршин суугч
Өөлд, Дөрвөд, Баяд, Урианхай
Узбек, Торгууд, Мянгад, Хотон

	 

	Казах, Буриад, Цахар, Барга,
Харчин, Захчин, Дархад зэрэг
Манай үндэстэн ястан бүгдээр
Малчин, ажилчин, оюутан болоод

	 

	Халхын чөлөөт гэрт
Халуун бүл нь болж
Ханагар тэнүүн амьдралдаа
Хамт суун жаргаж байна.

	 

	Одон цолмоны гэрэлтэй
Оргил өндрийн сүртэй,

	Төрөлхийн өргөн нутгийн
Төмөр хүрээ болсон

	 

	Алдарт ногоон малгайтай
Алтан шаргал погонтой
Манай зоригт хилчид
Манаанд зогсож байна.

	 

	Хөгшин буурал аавынхаа
Хөгжим дууны бүүвэйнд
Хөөрхөн ач минь чи
Хөгжилтэй амгалан нойрсов уу?

	 

	Хүү минь тайван унтах болтугай гэж
Хөгшин буурал казах аав нь
Хүсэлтэй ариун ерөөлөө хэлье!
Хүмүүст одоо домгоо ярья!

	 

	Улс орны минь энх амгалан
Улам улам бадрах болтугай!
Улаанбаатар, Баян-Өлгий хоёр
Улам улам хөгжих болтугай гэж

	 

	Эх орондоо бэлгэшээн дуулж
Эцэг намдаа баярлан ерөөгөөд
Уриа ихт үгээ өргөж,

	Уул домгоо эхэлж ярья.

	 

	Хурдан морио ташуурдан давхих адил
Хурц авьяасаа би ташуурдан дуулъя!
Хоолойд минь шүлс битгий тор!

	Хоёр утаст доомбор минь хангинаг!



	




	НЭГДҮГЭЭР БҮЛЭГ

	 

	«Ус ихтэй баялаг нуур

	Баруун монголд олон бий!

	Уянгат сайхан Толбо нуур

	Баян-Өлгий нутагт бий»

	 

	Олон уулсын дунд
Толбо нуур цэлэлзээд
Оройн жаргах нар
Түүний дээрээс өнгийжээ.

	 

	Нуурын гүн усанд
Нугас галуу шумбан
Хурын бараан үүл
Хурмаст тэнгэрт нүүлээ.

	 

	Мөнгөн цагаан элэгтэй,

	Алтан шар толботой
Хүрэн бор загас
Хөвөн хаван явсаар,

	 

	Усан дээрх ялааг
Ухасхийн дайраад залгив.

	Жижигхэн дугариг долгио
Жирсхийн тэлээд замхрав.

	 

	Толбо нуурын дэргэд
Торгон ногоон зүлгэн дээр,
Хонин олон сүргийн дэргэд
Хоёр том үүлний доор,

	 

	Хөө хар үстэй,

	Хөрслөг хүрэн царайтай,
Казах хүүхэн Жукэй
Ганган дуу аялав.

	 

	Арван наснаасаа эхэлж
Авдолдай баяны
Хар бараан хоньдыг
Хариулан маллан өсгөхдөө

	 

	Зуны наранд түлэгдэж,
Зудын хүйтэнд хайрагдсан ч
Цог жавхаа нь гялалзсан
Цовоо хүүхэн юмсанжээ.

	 

	Замагт ногоон цүнхэлд
Загас жараахай явахыг
Казах энэ хүүхэн
Харж сонирхож байтал

	 

	Хонь ямаан сүрэг нь
Хойд талаасаа үргээд
Хоёр гурван зүгээсээ
Хумигдан бөөгнөрч эхлэв.

	 

	Хүүхэн түргэн босоод
Хүүе! гэж хашхираад
Хоёр алаг нүдээр
Хол ойрыг харсанд

	 

	Дарвагар амаа ангайсан
Далбан хэлээ унжуулсан
Бөгтөр саарал чоно
Бүх хурдаа гаргаад

	 

	Хариулсан хонины цаагуур
Харайн сунан давхиад
Асга хаданд хүрэх гэж
Аахилан уухилж явав.

	 

	Хоточ цагаан нохой нь
Хонхон дуугаар хуцаад
Өлөн хөх чонын
Өмнүүр амдаж давхив.

	 

	Амь тэмцэн яваа
Араатны байдлыг харахдаа
Дотор нь хүйтэн орох шиг
Толгойны нь үс босох шиг

	 

	Хачин жигтэйхэн болоод
Хамаг бие нь чичрээд,

	Хоолой нь сүрхий зангираад
Хониныхоо цаана гартал

	 

	Омогт хүрэн бүргэд
Огторгуйн өндөрт хальсаар
Орог саарал чонын
Орой дээр нь ирээд,

	 

	Шуугин дайран ороод
Шууд барьж аваад,

	Хурц хатуу хумсаар
Хошууг нь атган дарав.

	 

	Хэдэр догшин бүргэд
Хээрийн чоныг барихад
Саад болохгүйн төлөө
Сайн нохойгоо дуудсанд

	 

	Эрх цагаан нохой нь
Эзнийхээ дууг сонсоод
Хөтлийн хөх чоныг
Хөөж бариулсангүй гэж

	 

	Гасалж гомдсон байдалтай
Гангинаж гийнаж ирээд
Хониныхоо баруун захад
Хойшоо цогнойж суугаад

	 

	Чийрэг хоёр амьтны
Чадлаа үзэж байгааг
Чагнан чагнан хараад
Чанга чанга хуцах нь

	 

	Хүрэн эрээн бүргэдийн
Хүч тамирыг бахархсан мэт.

	Хөндийн саарал чоныг
Хүйтэн зэвүүнээр занасан мэт.

	 

	Хүчит догшин бүргэдийн
Хүдэр хурц хумсанд
Хоолойгоо тас базуулсан
Хорт хөх чоно

	 

	Бүх чадлаараа ноцолдовч
Бөгс нь хөдлөхөөс цаашгүй
Тийчилж хэчнээн загнавч,

	Тэнхээ нь тасрахаас цаашгүй.

	 

	Анчин бүргэдэд даруулсан
Араатан чонын тарчлахыг
Жукэй хүүхэн ажигласаар
Зүүн хойшоо харвал:

	 

	Халтар морио унаад
Хагссан бүргэдээ дүүрээд,

	Уул хадыг хэсэж
Ургаа модыг дамжиж,

	 

	Жартай чоныг агнадаг
Жавхаат нэгэн эр
Халтар морио унаад
Харайлган ирж харагдав.

	 

	Уулын хажуу руу дүүлэн буухад нь
Унасан морь нь салхи шиг хурдлаад
Ургаа сайхан дэл сүүл нь
Урагш хойш намиран цацраад

	 

	Торгон бөсөөр шинэхэн хийсэн
Том далбагар малгайн орой дээр
Саяхан хадсан шар шувууны өд
Салхинд хийсэх нь харагдаж байлаа.

	 

	Ширвээ хар сахалтай
Ширүүн хурц нүдтэй
Бүдүүн лут хүзүүтэй
Бөх чийрэг чээжтэй

	 

	Анчин энэ залуу бол
Адуучин энэ эр бол
Зүрх сэтгэлийн хайрыг
Жукэй хүүхэнд зориулаад

	 

	Хонгор сайхан сэтгэлтэй
Хоньчин айлын хүүхэнтэй
Хойшдын ариун амьдралаа
Холбож нэгтгэхээр ярилцсан

	 

	Малчин казахын хүү
Мамий гэдэг нэртэй
Ажил зан хоёроороо
Ариун цагаан залуу юм.

	 

	Аж амьдралаар хоосон ч
Авхаалж сүр нь дарагдаагүй
Айл амьтанд зарагдсан ч
Алдар нэр нь хочгүй

	 

	Үнэнч амраг Мамийн
Өндөр биеийг хараад
Хоньчин хүүхэн Жукэй
Хоолойгоо засаж байгаад,

	 

	— Бүргэд чоныг дийлэв!
Бушуу яв, хонгор минь!

	Гар чинь тостой болно
Ганзага чинь хишигтэй болно.

	 

	Наран сөрөг саравчлаад
Нарийхан дуугаар хашхирав
Сайн нөхөр Мамийнхаа
Санаа сэтгэлийг хөдөлгөв.

	 

	Алаг нүднийхээ дээгүүр
Алтан хараацайн жигүүр шиг
Уран хөмсөгтэй хүүхнийхээ
Уянгат дууг сонсоод

	 

	Азарга шиг өтгөн сүүлтэй,
Арслан шиг сахлаг дэлтэй
Сайн хөлгийн шинжтэй,

	Салхин хээр мориныхоо

	 

	Унаган дэлийн дээгүүр
Урт жолоогоо хумиад,

	Уужим суудалтай эмээл дээр
Улам шигдэж суугаад

	 

	Хурдан хээр мориныхоо
Хурц дөрвөн туурайгаар
Улаан тоос босгож
Уулын хормойгоор давхихад

	 

	Зэс ороолттой ташуур
Нарны гэрэлд гялалзав.
Жирэлзэн харайсан морины
Намираа сүүл нь шарвав.

	 

	Зоригт баатрын дүрстэй
Золбоот эр Мамий,

	Барьсан жолоогоо татаж,

	Бат суудлаасаа хөндийрөөд

	 

	Гишгэж жийсэн дөрөөгөө
Гэнэт мултлан орхиод,

	Цочмог үсрэн буугаад
Чонын дэргэд очив.

	 

	Түрэмгий догшин бүргэдийн
Төмөр шиг хурц хумсанд
Өлөн чоно базуулаад
Өндийх чадалгүй байв

	 

	Малын дайсныг дарсан
Мамий хүүгийн дэргэд
Малчин хүүхэн Жукэй
Маш баяртай ирээд:

	 

	— Хүрэн эрээн бүргэдийн чинь
Хүдэр чадлыг үзлээ!

	Хөлөг сайн морины чинь
Хөнгөн хурдыг харлаа.

	 

	Хөрслөг бор царайтай
Хүү хонгор амраг минь!
Хөнөөлт муусайн чоныг
Хүйс тэмтрэн устга! гэж

	 

	Шингэн нарийхан дуугаар
Сэргэлэн цовоо хэлэхэд
Зуны дулаан наранд
Зүүсэн чимэг нь гялалзав.

	 

	— Амраг хайртай чинийхээ
Ариун үгийг сонслоо!

	Янаг хайртай чинийхээ
Яруу үгийг мэдлээ

	 

	Хоёулаа одоо нийлэх
Хоног сар минь ойртов
Найр хуримаа эхэлье
Наадам баяраа бэлтгэе гээд

	 

	Анчин хүү Мамий
Аварга том чээжиндээ,
Хонгор сайхан сэтгэлтэй
Хоньчин Жукэйг тэврэв.

	 

	Улаан нар доошлоод
Уулын сүүдэр буулаа.

	Уянгат Толбо цэнхэртээд
Усны ар ханарлаа.

	 

	Амраг сэтгэлт хоёр
Аж байдлаа зохиох
Ашдын билигт үгээ
Ам нийлэн ярилцаад

	 

	Анчин эр Мамий
Ангаа аваад мордов.

	Хоньчин хүүхэн Жукэй
Хонио сахин үлдэв.

	 

	Алтай, Хангайн уулнаас
Авласан чоноо ганзагалаад,
Амраг хүүхэн Жукэйгээ
Ахин эргэн харсаар

	 

	Буйлсан хүрэн бүргэдээ
Урдаа дэрвүүлэн байж,

	Буурал нутгийнхаа магтаалыг
Уянга цээлхэн дуулаад

	 

	Холбоо уулын шилийг
Түргэн зуур гаталж,

	Хонгор шар талбайд
Төдхөн гараад иртэл

	 

	Нэг даагатай хүүхэд
Нэвсгэнэн зугтааж байхад
Хоёр морьтой хүүхэд
Хойноос нь хөөн гүйцээд,

	 

	Тахир нарийн савааг
Дааганы нь сүүлд хавчуулав.
Тарган халиун даага
Тангаран булгин эхлэв.

	 

	Шандаст бүдүүн морьдын
Шаагьсан хурдаар дайраад
Тэр хоёр дүрсгүй
Тэнд энд гарсаар

	 

	Догшин дааганы нуруунд
Тогтож ядан байгаа
Хөөрхий ганц хүүхдийн
Хүзүү дундуур цохив.

	 

	Элбүүлж зодуулсан хүүхэд
Элгээрээ дараад ойчив.

	Эмнэг шахам даага
Эмээлээ чирээд давхив.

	 

	Ганц хайртай дүүгээ
Тэгж дарлуулж байгааг
Казах залуу Мамий
Тэр дороо таниад:

	 

	Уушги зүрх хоёртоо
Уур омгоо шатааж,

	Унасан морины хурдаар
Урагш давхин хөдлөхийг,

	 

	Хушууны баян Авдолдайн
Хуншгүй зантай хүүхдүүд
Харж танихтайгаа зэрэг
Хар гүйхээр зугтааж,

	 

	Тарган тураг морьдоо
Ташуурын сураар гуядаж,
Талын жижиг хайргыг
Тариа мэт бутлаад

	 

	Мамийн унасан моринд
Магад гүйцэгдэх шинжгүй
Гэмтэн хоёр хүүхэд
Гэрийн зүг жирийлээ.

	 

	Унааширсан морио гуядавч
Баяны морийг гүйцэхгүй
Урт гараа сунгавч
Балмад тэднийг барихгүй гэж

	 

	Мамий дотроо бодоод
Маш их зэвүүцэхдээ
Халтар морины гүйдлээр
Харайлган явах дундаа

	 

	Ганцхан ухасхийгээд
Гартаа чулуу аваад
Хоёр хүүхдийн араас
Хол ойлгон шидэв.

	 

	Хойноос нүүлгэсэн чулуу
Дав даруй гүйцэв
Хоёр хүүхдийн нэгний
Далны маяаг онов

	 

	Эрх танхай хүүхдүүдийн
Ингэж явах хойгуур
Эцгийн том гэрт
Их явдал боллоо.

	 

	Төмбөгөр бор гэрийн
Эгц хойморт байгаа
Төмөрлөсөн хоёр авдрын
Эгц өмнө дэвссэн

	 

	Урт ширдэг дээрх
Улаан цоохор хивсэн дээр
Отгийн дарга Авдолдай
Овортой сууж байтал:

	 

	Торгон дээл хүлхийлгэж
Тоорцог малгай өмссөн,
Алцгар бүдүүн данжаад
Аахилан орж ирээд,

	 

	— Үүний урьд хэлсэн
Үзэсгэлэнт хүүхний тухай
Отгийн дарга тантай
Одоо ярилцахаар ирлээ.

	 

	Хэд хоногийн дараа
Хэт нутагтаа явна би.

	Хэлсэн тэр хүүхнийг чинь
Хэлэлцээ ёсоор авъя гэв.

	 

	Ши данжаадын үгийг
Авдолдай баян сонсоод,
Шивнэсэн зөөлөн дуугаар
Анир чимээгүй хэлсэн нь:

	 

	— Өгнө гэсэн хүүхэн
Үнэхээр бэлэн байна.

	Өглөг авлагаа бодоод
Үнэ цэнээ ярилцъя.

	 

	Таван зуун хонь
Тавин сайн морийг
Танд би өгөхөөр
Тавьсан өр бий гэв.

	 

	— Ярьж байгаа тоогоо
Яг дундуур нь хуваа!

	Хоёр зуун тавин хонь
Хорин таван морины өрөнд

	 

	Тэр хүүхнээ өгвөл
Хэлэлцэх зүйл дуусна.

	Тэгж яг шийдвэл

	Хэн хэндээ ашигтай гээд

	 

	Өмхий санаат худалдаачин
Өврөөсөө данс гаргаад
Баян Авдолдайн өмнө
Барин дэлгэн суув.

	 

	— Малч үйлч ажлаараа,

	Маш сайхан царайгаараа,
Манай нутгийн дотор
Магад дээгүүр ордог

	 

	Үзэсгэлэнт ийм хүүхний
Үнэ нь бага байна
Та сайн бод л доо
Дахиад үнэ нэм гэв.

	 

	— Нарийн бодсон учир
Над нэмэх зүйлгүй.

	Миний хэлсэн үнээс
Мятарч битгий ухар!

	 

	Хоёр зуун тавин хонь
Хорин таван морь чинь
Хосгүй их хөрөнгө шүү
Хохирол гомдол алга гэв.

	 

	— Нүд нь дүгрэг алаг
Шүд нь дун цагаан
Нүүр нь жавхлант хүрэн
Нуруу нь гуалиг тэгш

	 

	Ийм сайхан хүүхнийг
Ингэж хямд өгөхгүй
Хариас аваачив гэхэд
Хайран нэрийг чинь гутаахгүй.

	 

	Хөтөл дагуул олонтой,
Хөрөнгө зоорь ихтэй,

	Тэргүүн баян данжаад та
Тэгж нарийлсны хэрэггүй.

	 

	Хэрэв нарийлж байвал
Малаа та ав л даа.

	Хэд хэчнээн тоогоор нь
Манай нутаг бэлтгэнэ гэв.

	 

	— Танай энэ үг
Надад зохимжгүй байна.

	Та бид хоёрын

	Найз тасрах болно.

	 

	Үүний оронд хоёулаа
Үнэхээр тохитой ярилдъя.
Үзэсгэлэнт сайхан хүүхний
Үнийг би хайрлахгүй!

	 

	Надад өгөх өрнөөсөө
Та өөрөө аваад
Насан залуу хүүхнийг
Та над өгвөл

	 

	Хэн хэний минь ашиг
Ихийн их биш үү.

	Хэзээд тасрахгүй холбоо
Ивээлтэй болох биш үү гээд

	 

	Аршийн пүүсийн данжаад
Янжуур гаргаж өгөхөд
Авилгачин баян Авдолдай
Янзтай ихэмсэг аваад

	 

	— Хоёр баян хүн
Хойшдоо найртай явъя.
Хоорондын энэ найрамдлаар
Холбоо журмаа бэхжүүлье.

	 

	Дөрвөн зуун хонь
Дөчин сайн мориноос
Өөрийн нутгийн хүүхнийг
Өр болгож өгье гэв.

	 

	— Ай яаж болно оо?

	Арай их байна шүү!

	Гурван зуун хонь
Гучин мориноос өг ба!

	 

	Сайн танилцсан нөхөр
Садан төрлөөс ялгаагүй
Санаж хэлсэн үг минь
Сайхан ерөөлөөс өөргүй гэв.

	 

	— Үнэ ер тохирохгүй нь
Үнэхээр бага байна.

	Хонь адуугаа ав даа

	Хошуу нутгаасаа цуглуулъя гэв.

	 

	Авдолдай баяны
Ингэж хэлсэн үгэнд
Аршийн пүүсийн данжаад
Ихэд дургүйцсэн боловч

	 

	Сайхан хүүхэн Жукэйг
Эхнэр болгож авахыг
Санаа сэтгэлдээ бодохоос
Эрхгүй хүч нь буурч,

	 

	— За яах вэ! Сайн танил аа!
Заавал миний хэлснээр шүү!
Дөрвөн зуун хонь

	Дөчин моринд дүйлээ гэв.

	 

	Савсаг зантай баян
Санасан тоогоо дуулаад
Сэтгэл дотроо баярлаж
Сээр нуруугаа хөдөлгөөд

	 

	«Тэг» гэдэг үгийг
Тэс эрс хэлснээр
Авдолдай Ши хоёрын
Арилжаа наймаа тохиров.

	 

	Гэтэл тэр хоёрт
Аюултай нэг асуудал
Гэнэт орж ирээд
Ахин цааш хэлэлцэв.

	 

	— Адуу хонины тоо ч
Аяндаа лавтай бүтнэ,

	Жукэй хүүхний тухай
Зүй ёсоор болов.

	 

	Харин нэг хэргийг
Хажууд нь орхисон байна.

	Энэ явдлыг бид
Эрхбиш ярих ёстой

	 

	Хурим найр хийж
Хувь заяагаа холбохоор
Авах гэсэн хүүхний чинь
Аюултай эр Мамий байна.

	 

	Явдал түвэг гаргах
Танхай Мамийгийн аюулыг
Ямар арга хэрэглэж
Талаар болгох билээ гэж

	 

	Отгийн дарга Авдолдай
Сэтгэл зовсон байдалтай
Овилгач данжаад Шид
Сэжиг төрүүлэн хэлэв

	 

	— Манайх их зүйлээр
Малчин хүүхнийг авсан
Танхай залуугийн аюулыг
Та аргалах хэрэгтэй гэв.

	 

	— Бие бялдар чангатай
Бяр чадал ихтэй
Бэрхтэй хүн шүү дээ

	Би ганцаараа даахгүй.

	 

	Анчин гөрөөчин боловч
Анд нөхдөдөө хүндтэй
Адуучин зарц боловч
Ард олондоо нэртэй

	 

	Тэр сүрхий залуу чинь

	Тийм ч амархан дийлдэхгүй,
Эв зүйг олохгүй бол
Эвдрэл ч гаргаж болзошгүй

	 

	Хоосон ядуу боловч
Алдарт хүнийг барихад
Хотол олон ард
Аюул үймээн болбол

	 

	Энэ нутгийн дунд
Миний сүр ч муудна
Эгэл ардын дунд
Танай нэр ч хазайна

	 

	Адуу маллахдаа гүжирмэг
Ажил хийхдээ зоримог
Манай зарцын дотроос
Мамий тэргүүнд байдаг

	 

	Энэ сайн зарцаа
Энгийн явж байхад
Ямар ч шалтгаан гаргалгүй
Ялтан болгох хэцүү гэв.

	 

	— Та бол хүч ихтэй
Танил тал олонтой
Баян чинээлэг нэртэй,

	Бас ч томхон тушаалтай.

	 

	Отгийн даргын тушаалыг
Харц ард дагадаг юм,

	Онц энэ эрхийг чинь
Хаан төр олгосон юм

	 

	Адгийн ганц Мамийг
Авч хоцрох байтугай
Арван хэдэн Мамийг ч
Аргандаа оруулж чадна гээд

	 

	Зуйрган тэр данжаад
Зусар зангаар бялдуучилж,
Алтан бөгжөө сугалаад
Авдолдайн гарт бариулав.

	 

	— Алтан бөгжийг ч яах вэ
Та над өгч байна
Аюулын хамаг хүнд
Тархин дээр минь ирнэ

	 

	Сайхан Жукэйг аваад
Саадгүй таныг явахад
Бэрх хэцүүг хүлээгээд
Би энд үлдэх тул

	 

	Өр ширийн малаас
Үлдэж хоцроод байгаа
Арван адуу, зуун хонийг
Аюулыг даасанд минь өг гэв

	 

	— Дэмий юм хэлж
Дэндүү боолоо, намайг
Итгэн гуйж байхад

	Ингэж боогоод хэрэггүй гэж

	 

	Тарган бүдүүн данжаад
Тааламж муутай хэлээд
«Хай хэцүү байна» гээд
Халзан толгойгоо сэгсрэв

	 

	— Учир ёсыг тунгаах
Ухаантай хүн шүү та
Хэдэн малын төлөө
Хэлээ хазаад яах вэ

	 

	Хүчит тэр хүнийг
Барих гэж зовно би!

	Гүжир гүтгэлгийн хэрэгт
Багтаах гэж ядарна би!

	 

	Хэрэг хийсэн үнэн гэж
Ард олондоо мэдрүүлэх,

	Хэмжээ шийтгэл өгнө гэж
Айхавтар даваа давах,

	 

	Энэ бүхнийг бодоод
Эрхгүй та зөвшөөр гэж
Авдолдай учирлаж хэлээд
Аргадаж Ши-г гуйлаа.

	 

	Шинжлэх мэргэн ухаантай гэж
Авдолдай долигонож хэлэхэд
Ши данжаад онгироод
Ам алдан зөвшөөрөв

	 

	Хар эрээн могой шиг
Хатгах залгих дуртай
Халтар саарал чоно шиг
Хазах идэх шуналтай

	 

	Яргачин хоёр харгис
Яриа үгээ нийлүүлээд
Ял янгийхаа хэргийг
Ярьж үүсгэж байгаад

	 

	Ядуу ардын хүүг 

	Яаж унагааж авах вэ? гэж

	Хорт муухай төлөвлөгөөг 

	Хоорондоо ярьж байтал

	 

	Хээнцэр баян Авдолдайн

	Хэнэггүй балмад хүүхэд,

	Хээрийн салхи залгисаар

	Хийсэн давхиж ирээд

	 

	Мамий муу гуйлгачин 

	Манай ахыг зодоод

	Алах шахаж байна

	Аав та хараач гэв

	 

	Ихэмсэг зантай баян

	Ийм үгийг сонсоод

	— Мамийг, хэрэгт унагаах

	Магад шалтгаан гарлаа гэж

	 

	Ширүүн чанга дуугаар

	Ши данжаадад хэлэхэд:

	— Ашгүй тэглээ гэж 

	Авлигач тэр хариулав

	 

	— Хүүг минь барьж зодсон

	Ёозгүй нохойн гөлгийг 

	Хүүхнээ гэргийлж авах 

	Ёслолоо хийж байхад нь гээд

	 

	Ши данжаадын чихэнд 

	Шивнэж цааш хэлэхэд: 

	Гилжийж чагнасан тэр нь

	Гэдсээ хөдөлгөн хөхрөв.

	 

	 


ХОЁРДУГААР БҮЛЭГ

	 

	«Хүний нүдийг эдээр хуурч

	Хүүт мөнгөөр гэдсээ  дүүргэгч

	Янжуур зуусан хятад данжаад

	Яаж байсныг мэднэ бид»

	 

	Доомбор барьсан өвгөнийхөө

	Домгийг сонсох далимаар 

	Хэлэх нэгэн үгийг минь 

	Хэрэг болгож сонсоно уу?

	 

	Даашинхүүгээс эхлээд 

	Тарган Баяртаас авхуулаад

	Бадрах Буянт зэргийн 

	Баялаг шунахай пүүсийнхэн,

	 

	Манай оронд ирээд

	Маш олноор салбарлаад 

	Хөрөнгө малыг барьцаалж 

	Хүүт мөнгөө гүйлгээд

	 

	Ар монголын ардыг

	Ааглаж байсны дотроос 

	Баян Аршийн пүүсийнх 

	Баруун монголд байлаа

	 

	Халх монгол орны минь 

	Хамаг сайхан баялаг дээр 

	Хар шаар шиг цацагдсан 

	Харийн пүүсийн салбарууд

	 

	Ноос унгасыг булааж аваад 

	Нохойд ачих шахаж байгаад

	Хөх хотын хаалга руу

	Хөсөг хөсгөөр оруулж байв

	 

	Алт мөнгийг минь дээрэмдээд

	Арьс ширийг минь ачаад 

	Атан тэмээг минь хөтлөөд 

	Ардын сайчуудыг дайчлаад,

	 

	Үзэмт Цонжийн газар руу 

	Үерийн ус шиг цутгаж байв 

	Өмнө дорно зүг рүү 

	Өдий төдий урсгаж байв

	 

	Бэлчиж байсан малаас минь

	Сүрэг сүргээр таслаад 

	Бээжин хотын замаар

	Суурь сууриар туугаад

	 

	Нударган харгистай хуйвалдаж

	Нутаг орны минь сүйтгээд, 

	Монгол казах ардуудыг 

	Муухай ихээр дарлаж байв

	 

	«Жанчхүүгийн даваан дээр 

	Шаахайн мөр салахгүй байв

	Жагар төвөдийн орноос 

	Шашны үнэр тасрахгүй байв»

	 

	Явган зуурын үгийг

	Ярьж нуршихаа больё

	Сонсогч та нарыг чилээхгүй

	Сонин домгоо таслахгүй!

	 

	Сур шилбүүрийн үзүүрээс 

	Том дуу пид хийгээд

	Суурилан туусан сүрэг 

	Толгой мэдэн бөөгнөрч,

	 

	Хавтгай талын дунд 

	Харийн тууврын замд

	Хар хонины хятадуудын 

	Хашхирсан дууны дунд

	 

	Ганц казах хүүхний

	Гаслант нарийн дуу

	Хааяа нэг гарах нь

	Хачин содон байлаа

	 

	Борооны түрүүнд шороо!

	Боохойн түрүүнд хэрээ!

	Усан борооны дусал

	Улаан шуургаар эхэлж

	 

	Салхи хүчтэй хөдөлж

	Сайр чулуу хийсгэв

	Цэлмэг өдөр цочиж

	Цэнхэр тэнгэр бүрхэв

	 

	Хонь туусан хятадууд 

	Хоолой мэдэн хашхираад 

	Тасхийлгэн шилбүүрдэж 

	Тарсан захыг цуглуулаад

	 

	Намрын хураас сүрдэж 

	Нарийн бүдүүн ярилцав 

	Цув юүдэнгээ өмсөж 

	Цугаараа бэлтгэж амжив

	 

	Нөгөө казах хүүхэн ч 

	Нөхөөс болсон цувыг 

	Элдэв чимэг зүүсэн

	Эрээн дээл дээр нөмрөөд,

	 

	Торгон цацагт хангисаар 

	Толгойгоо ороон бөхлөөд, 

	Хурмастын бараан үүл өөд 

	Хоёр нүд нь гялалзав

	 

	Нүүж ирсэн үүл ч 

	Нүүгэлтээд орж ирэв 

	Нөмөрч ирсэн бороо ч

	Нүжигнээд орж эхлэв

	 

	Хээрийн тууварт яваа 

	Хэдэн мянган хонь

	Усан борооны ширүүнд 

	Уруудан хошуурч бөөгнөөд

	 

	Дуут цахилгаанаас үргэж 

	Дундаасаа ярагдан тасраад

	Хорьж тогтоон ээрэхэд 

	Хоорондоо дахин нийлнэ.

	 

	Ингэ ингэсээр байгаад

	Их ажилч гарав

	Ирмүүн борооны хүч ч

	Ид ширүүндээ оров

	 

	Онцгой усыг

	Нэг хүн асгах хэцүү

	Олон хонийг

	Цөөн хүн тогтоох хэцүү

	 

	Хөшиглөж орсон бороо 

	Хөвчин биеийг нэвтэлж 

	Хөрс нь нэвтэрсэн газарт 

	Хөл шигдэн зуураад

	 

	Харайх гүйхэд саадтай 

	Харах чагнахад бэрхтэй

	Хүн бүхэн сандраад

	Хөлс нь цувж байлаа.

	 

	Гайтай энэ үед

	Ганцхан хүүхэн сэтгэлдээ

	Олон хонийг бодохгүй, 

	Ондоо юмыг санаашрав

	 

	Ариун ёслолоо эвдүүлээд 

	Алд биеэ бариулаад 

	Авдолдай байд хүлэгдээд 

	Ар нутагтаа үлдсэн

	 

	Хонгор нөхөртөө зовоод 

	Хонио уруудахад тэвдэлгүй

	Ширүүн бороо сөрж 

	Ширтэн зогсож байлаа

	 

	Өнгөт цагаан нүүрийг нь 

	Өлөн салхи үлээж

	Өргөн цагаан хангис нь 

	Өрх адил дэрвэлзээд,

	 

	Тэнгэрийн уудам оргилоос 

	Тэнэсэн үүлний дундаас 

	Дэлхийн хөрс рүү хаялсан 

	Дэлгэр хурын усанд

	 

	Хүүхний дээл нь нэвтрээд, 

	Хөмөн гутал нь нороод 

	Хөмсөг магнайны дээрээс 

	Хүйтэн дусаал урсав.

	 

	Нүд нь гөлөрсөөр анилзав 

	Нүүр нь гөлийсөөр үрчийв 

	Урсаж байсан дусаалтай 

	Уйлсан нулимс нь нийлэв

	 

	Бодолд зүрх нь өнчрөөд 

	Бороонд хүүхэн шаналаад 

	Хонио явсныг мэдэлгүй

	Хол хоцрон зогслоо.

	 

	Хүүе хаая орилолдоод

	Хүнд шилбүүрээ дуугаргаад

	Хүйтэн бороотой тэмцэлдсэн

	Хүний газрын доншуурууд

	 

	Тууврын хонио тогтоогоод 

	Тойрон эргэн харвал

	Авч явсан хүүхэн

	Алга болсон байлаа

	 

	Баруун Цонжид аваачихаар 

	Баян казах нутгаас

	Булааж авсан хүүхэн

	Буруу санаа гаргаад

	 

	Оргон зугтаан явчхав уу? 

	Одоо бид яана даа

	Манай даамал уурлаж 

	Маргааш сүйд болно байх!

	 

	Сүүлээс хөсөг ирж

	Сүйд болохын өмнө 

	Оргосон тэр хүүхнийг

	Олж авъя гэлцээд

	 

	Нэг бага даамал

	Нэхэж мөрдөн иртэл 

	Оргоогүй байжээ хүүхэн

	Ор ганцаараа зогсож байв.

	 

	Тэр хятад үзээд

	Тэвдсэн байдлаа орхиод 

	Идэр хүүхний дэргэд 

	Ихэмсэг янзаар очив.

	 

	Сэргэлэн борооны дунд 

	Сэрүүн салхины өмнө 

	Хайртай нөхрөө өрөвдөж 

	Халуун нутгаа санаад

	 

	Хүүхэн зогсож байхдаа!

	Хүн дэргэдээ ирэхийг 

	Санаж мэдсэн боловч 

	Сандарч ер айсангүй

	 

	— Тэнгэр их язгууртай 

	Тэргүүн даамал хүний 

	Гэргий болох хүүхэн та 

	Гиюүрч юунд зогсов

	 

	Санаа сэтгэлээ засаж

	Сайн нөхрөө хүлээ!

	Уруудсан хонио тогтоосон 

	Уйтгарлах юм алга гээд

	 

	Хүрч ирсэн хятад

	Хүүхний гараас бариад 

	Хонины зүгт чирч

	«Хоёулаа явъя» гэхэд нь

	 

	Хүүхэн огт хөдөлсөнгүй 

	Хөлөө ч газраас салгасангүй

	Бариулсан гараа угзраад

	Бараан талыг ширтэв

	 

	— Хүний хэлийг мэддэггүй 

	Золиг шиг гөжүүн хүүхэн бэ?

	Хөтлөөд чамайг явахгүй бол

	Зодоод би явуулъя гээд,

	 

	Шаахайн хатуу улаар 

	Нойтон газрыг дэвслээд 

	Шар хөгцтэй шүдээ

	Нохой мэт ярзайлгаад

	 

	Шилбүүрийн бүдүүн модоор

	Шилэн дундуур нь хатгаад 

	Хөөрхий тэр хүүхнийг

	Хөөж туугаад явлаа

	 

	Хар хонины даамалд 

	Хайран биеэ зодуулж

	Харь холын замд 

	Хараалган ингэж явтал

	 

	Аршийн их данжаад

	Араас нь гүйцэд ирээд 

	Холын тууврын ажлаас 

	Хоньчин Жукэйг салгаж

	 

	— Хар нүдэт хүүхэн минь!

	Шар наранд ядрав уу?

	Халуун сайхан бие чинь!

	Хүйтэн бороонд даарав уу?

	 

	Атан дээр гарч

	Ачаан дээр суу!

	Алжааж ядарсан биеэ 

	Амрааж сайхан тайвшруул! гээд

	 

	Зовлонт тэр бүсгүйг

	Өргөж аваад тавилаа 

	Зориуд санасан санаандаа 

	Өвгөн данжаад хүрлээ

	 

	Өл халзан толгойтой

	Өөхөн хаван гэдэстэй 

	Өмлөх шүд нь ойчсон 

	Өвгөн данжаадыг хараад

	 

	Алаг нүдээ гялалзуулж,

	Айх сүрдэхийг мартаж,

	Шүдээ чанга зууж,

	Сүрхий ширүүн уурлаж,

	 

	Өмнөөс нь тэмцье гэж 

	Өөрийн эрхгүй бодсоноо,

	Хайрт нөхрөө санаж

	Хатуу зоригоо барьж,

	 

	Ганцаараа би эсэргүүцээд 

	Гавьж юу олох вэ?

	Энх мэнд явсаар

	Эр нөхөртэйгөө уулзах,

	 

	Зол заяа минь ирэх

	Зохист цаг учирч

	Харгис эдний гараас 

	Хагацах юу магад гээд

	 

	Эгцэлж сайн харсан ч үгүй 

	Эрс тэс тэмцсэн ч үгүй

	Тэр данжаадын хэлснээр 

	Тэмээний ачаан дээр суув

	 

	Харийн хүүхний зүрхэнд 

	Хорсол байгааг мэдэхгүй, 

	Халуун чээж дотор нь 

	Омог байгааг санахгүй

	 

	Хийсэн үйлдсэн ажил

	Хэрэг дээрээ бүтлээ 

	Хэлсэн ярьсан үг

	Хэв ёсондоо боллоо гээд

	 

	Зөнөг данжаад баярлаж 

	Хэдэн тэмээгээ хөтөлж 

	Жукэй хүүхнийг аваачиж 

	Хээрийн буудалд буугаад

	 

	Дагуул хэдэн хятадаа 

	Даамлын ёсоор захирч,

	Том майхнаа босгож

	Тогоо шанагаа хангинуулж

	 

	Хонох газартаа амарч 

	Хоолоо идэж байхдаа

	Гал нь мөхсөн нүдээрээ 

	Казах хүүхнийг ширтэв

	 

	Аж амьдралаас холдож 

	Асар зовлонд хөөгдөөд

	Унасан газраасаа цөлөгдөж 

	Угаасан уснаасаа алслагдсан

	 

	Жукэй хүүхэн гараараа 

	Зүрхэн тушаагаа дараад 

	Зүүрмэглэх нойр дундаа 

	Зүүдлэн уймран байгаа шиг

	 

	Олон зүйлийн үзэгдлийг 

	Оюун ухаандаа бодоод 

	Занал зүхлээ хурааж 

	Зангирсан уураа хадгалаад

	 

	Ганц ч үг дуугарахгүй 

	Гайхаш тасран асуухад нь 

	Галын хажууд суугаа

	Гахай бүдүүн данжаад

	 

	Залуу хүүхэнд шунаснаа 

	Зальхай нүдэндээ тодруулж

	Завилан нугалсан хөлөө 

	Зай аван жийгээд

	 

	Чийгтсэн хувцсаа тайлж 

	Чээжмэгт элгээ нээгээд 

	Ихэмсэг зан гаргаж

	Ингэж хүүхэнд хэлэв.

	 

	— Уранхай дээлээ тайлж,

	Усанд нэвтэрснээ хатаа! 

	Уйтгар гунигаа орхиж,

	Унтах нойроо хүсээч!

	 

	Нүд чинь тунгалаг байна! 

	Нүүр чинь хөөрхөн байна. 

	Нөхөр чинь чамайг хаясан! 

	Нүгэлт түүнийг март чи!

	 

	Харийн баян миний

	Хайр сэтгэлийг татав чи! 

	Чичирч уурлахаа боль!

	Чи хэзээд минийх гэв.

	 

	Казах хүүхэн Жукэй

	Ганц үг хэлсэнгүй

	Алаг зүрхээ харамлах мэт 

	Ариун гараараа дарсаар байв

	 

	Шунахай хар санаатай 

	Шулах тонох ажилтай, 

	Шулганасан тэр хятад 

	Шууд түргэн хэлэх нь

	 

	— Дуугүй суухаа больж 

	Дуугарч хүүрнэж үз!

	Амтат хоол идэж

	Аагтай цайгаа уу!

	 

	Таван халуунаар амталсан 

	Тасалсан гурилтай хоол шүү!

	Тамгат цайгаар идээшүүлсэн

	Тавтай сайхан унд шүү!

	 

	Цадаж автлаа ид!

	Цангаагаа гартал уу!

	Аяны урт замд,

	Алжаасан биеэ амраа гэв.

	 

	Хүүхэн бас дуугарсангүй 

	Хөмсгөө харин зангидав. 

	Хялайн ширтсэн харцаараа 

	Хятадын нүдийг дальдруулав.

	 

	Хүүхний харцаас зэвүүцэн 

	Хүндээр санаа алдаад 

	Тарган гэдсээ илж

	Дахиад ингэж хэлэв

	 

	— Муухай битгий хар

	Муу битгий сана

	Том байшинд сууна

	Торгон дээл өмсөнө!

	 

	Хээр холын замд

	Хэдэр зан хэрэггүй

	Хятад хүний дэргэд 

	Хэгжүүн байдал тусгүй.

	 

	Ухархай чинь чилээгүй бол 

	Унтах нойр чинь хүрээгүй бол

	Уран биелгээ хий!

	Уянгат дуугаа дуул!

	 

	Цонж хотын архи

	Цохилох зүрхний чимэг

	Унд бүгдийн дээж

	Уйтгар бүхнийг арилгана

	 

	Би өгч байна!

	Бэлэг санаад уучих!

	Дурласан хүслийн хайр 

	Дунд нь шингэсэн архи! гээд

	 

	Гангар шаазанд цэлэлзсэн 

	Галтай догшин архийг

	Хоёр гараараа өргөж 

	Хоньчин Жукэйд өгөв.

	 

	— Амьтны юмыг мөлжигч 

	Араатан санаат нохой чи!

	Алтай их нутгаас минь

	Анх намайг салгахдаа

	 

	Эр нөхрийг минь салгаж 

	Хортон баянд бариулаад 

	Энэ биеийг минь доромжилж

	Хонь туулгаж гаргаад

	 

	Задгай хээр гарсан хойно 

	Замдаа дайрч авахаар, 

	Завхарсан хэргийг үйлдэж 

	Зальт мэхийг зохиогоод

	 

	Эхнэр болгох гэснээ 

	Зарцын байдлаар хувиргаад,

	Эцэг эх олныг минь 

	Залилсныг мэдлээ гээд

	 

	Зөнөг хөгшин хятадын 

	Зүглэж ирсэн гарыг

	Хүүхэн Жукэй ууртаа 

	Хүчлэн чанга түлхлээ

	 

	Галтай архи асгарч

	Газрын хөрсөнд шингэв 

	Гангар шаазан хагарч 

	Ганхийх дуугаа хураав.

	 

	Учирлаж байсан данжаадын

	Уур нь шатаад явчхав 

	Улцан цагаан царай нь 

	Улаан шүүсээр гэрэлтэв.

	 

	— Амныхаа арвин хишгийг 

	Ар шилээрээ гаргасан 

	Өндөр дээдсийн буяныг 

	Өсгий доороо хийсэн

	 

	Ямар муу ёрын

	Янзын ааштай хүүхэн бэ? гэж

	Тарган данжаад уурлаж 

	Тавхийтэл босоод

	 

	Хүүхэнд гаргасан омгоо 

	Хөндлөн тийш нь хаяж, 

	Дотроо буцалсан шарыг 

	Тогооч хятадад шилжүүлж

	 

	Мойног хуруутай гартаа 

	Мод шүүрэн аваад

	Тогооч зарцынхаа толгойг 

	Тон хийтэл цохиод,

	 

	Шаазан аяганы хагархайг 

	Шалавхан түү гэж

	Хар тэнхээгээр хашхирч 

	Хараал тавин зүхэв.

	 

	Би хагалсан, намайг зод! 

	Битгий наадахдаа омогд!

	Ядуу хүний зовлон

	Ялгаа юу байх вэ.

	 

	Нутагтаа буцаж яваа ч 

	Нухлагдсан зарц байна. 

	Буурай ядууг зовоосон

	Бузар муу баячууд

	 

	Хагарсан аяганы адил

	Хар толгой чинь өнхөрнө.

	Хорт архины ижил

	Хоёр нүд чинь ширгэнэ.

	 

	Зайгүй нягт хоёрын

	Заяаг эвдэх байтугай 

	Замаар явсан хоёрын 

	Завсраар орох ёстой юу?

	 

	Төрөлхийн эх нутагт минь 

	Буцааж явуул намайг 

	Төрсөн ариун биеэ

	Бузар чамд өгөхгүй.

	 

	Хэв заншлыг эвдэж

	Хээр авчирдаг нь юу вэ? 

	Ханилсан нөхрөөс төөрүүлж

	Харгисалж байдаг нь юу вэ?

	 

	Жукэй хүүхэн уурлаж 

	Тачигнатал ингэж загнаад 

	Зүрхэн доторх омгоо

	Татаж чадахгүй гаргав.

	 

	— Хувхай гуйлгачин хүүхэн 

	Хуншгүй үгээ тат чи!

	Нэр сүрийг минь дайрч

	Нас биеийг минь муулна уу?

	 

	Авдолдай бай чинь

	Авсан зүйлийнхээ төлбөрт 

	Чамайг надад худалдсан 

	Чи одоо мэдэв үү?

	 

	Янзын ааштай золигийг 

	Яасан ч миний дур гээд

	Том дуугаар зандарч 

	Томсон олс шүүрэв.

	 

	Мушгимал олсоор цохих гэж

	Муухай харж байхад нь 

	Барвагар бүдүүн гараас нь 

	Барьсан олсыг булаагаад

	 

	— Ирт мэсээр дүр чи!

	Эрчит олсоор дүүжил чи! 

	Хорвоод гэм хийгээгүй би 

	Хойд үед хараагдахгүй гээд

	 

	Уурласан хүүхэн аашилж 

	Урагш түргэн алхтал 

	Хомхой бүдүүн данжаад 

	Хойшоо нэг ухраад,

	 

	— Чадал над байвч

	Чамайг би зодохгүй

	Яагаад гэвэл учир нь

	Янаг сэтгэлд байна.

	 

	Эхэндээ ингэж л байг 

	Эцэстээ минийх дийлнэ.

	Энэ хүүхнийг унтуул!

	Эргэж манаж бай! гэж

	 

	Зарц дагуулдаа тушаагаад 

	Задгай галын гэрэлд 

	Хөнжил дотроо ороод 

	Хөлөө хучиж хэвтэв.

	 


ГУРАВДУГААР БҮЛЭГ

	 

	 

	«Сайхан хүүхэн Жукэйн 

	Санаж мөрөөдөж яваа

	Эр нөхөр Мамийг

	Эргэж үзье бид»

	 

	Хэдэн морьтон залуучууд 

	Хээрийн салхин дундуур 

	Хэтэрхий довтлон давхисаар

	Хэсэг айлыг зүглэв.

	 

	Харагдаж байгаа айлын 

	Хаяа үүдний дэргэдүүр 

	Хорь шахам хүн

	Хоорондоо холилдон овоорч

	 

	Уяатай тушаатай морьд 

	Учир тоймгүй багширч,

	Авдолдай баяны гадаа

	Айхавтар хэрэг болж байв.

	 

	Хүн морь овоорсон

	Хөл үймээнтэй байдлыг 

	Ардын ядуу хүү

	Ахмет залуу хараад

	 

	— Сайн нөхөр Мамийг 

	Сайр чулуун дээр дараад 

	Савсаг муусайн баячууд 

	Салам болтол нь зодож байна.

	 

	Бушуу очоод бүгдээрээ 

	Булааж авъя, Мамийгаа!

	Алимад түрэмгий ноёдоос 

	Айж сүрдэхийн хэрэггүй гэж

	 

	Гүйдэл хурд дундаа

	Гүн чангаар хэлээд

	Урт ташуураа эргүүлж 

	Улам хурдлам давхихад

	 

	Дагаж яваа нөхөд нь

	Даруй зэрэгцэн хурдлаад 

	Авдолдай баяны гадна 

	Ардын залуучууд буув.

	 

	Таван салаа болгосон 

	Мушгимал суран цацагтай

	 Дан төмөр бөгжтэй

	Мундаг бүдүүн ташуураар

	 

	Адуучин Мамийгийн нурууг 

	Анаж цохиж байсан 

	Идэмхий хэдэн барлагууд 

	Ирсэн залуусыг хараад

	 

	— Хээрийн салхи залгиж 

	Хий дэмий давхилдаад 

	Хуурай хөрсийг эвдэж

	Хуй тоос босгоод

	 

	Ямар юм болж байна?

	Яах гэж яваа вэ? гээд

	Ам амандаа зандарч

	Аашлан угтаж харцгаав

	 

	Хөмхийгөө тас зууж 

	Хөмсгөө сүртэй хөдөлгөсөн

	Ахметын уур оргилж

	Ам нээн хэлсэн нь:

	 

	— Гэмгүй явсан ардыг

	Гэр орноос нь авчирч 

	Хэрэгтэн ялтан болгож 

	Хэлмэж дарладаг нь юу?

	 

	Ялимгүй зүйлээр гүтгэж 

	Яршиг түвэг удаж,

	Ядуу ардын хүүхдийг 

	Яргалж зодохоо боль!

	 

	Харийн орны дайсанд 

	Духаа шороодон зусардаж

	Харьяат нутгийнхаа ардыг 

	Дур мэдэн харгисалж

	 

	Өвөг дээдсийн дэглэмийг

	Өлмий дороо бузарлаж 

	Өргөн түмний найдварыг 

	Өсгий доороо давтах нь

	 

	Хаа газрын ёс гэж

	Хариулж хэлэх вэ? чи гэж 

	Авдолдай даргын өөдөөс 

	Ахмет ширүүнээр хэлэв.

	 

	Ихэмсэг дээрэнгүй Авдолдай 

	Итгэлгүй зөөлөн харцаар

	Ирсэн залуусын өмнөөс 

	Инээх байдал гаргаж

	 

	— Хүүхэд минь! Та нар томоож!

	Хүнд хэрэгтнийг өмөөрч,

	Авирлаж хэдэрлэж загнавал

	Аллах тэнгэр өршөөхгүй гэв.

	 

	Хүний сэтгэлийг хураах

	Хүч чадлаар дутмаг

	Хүйтэн зэвүүн инээсэн 

	Хөгшин даргын урдаас

	 

	Анчин ядуу Ахмет

	Ажиг ч үгүй байж

	Айх ч үгүй зогсож

	Ахин ингэж хэлсэн нь:

	 

	— Байзнаарай эрхэм даргаа!

	Бага шиг омогд намайг!

	Үнэн мөний төлөө

	Өмгөөлж байна би.

	 

	Харгис наймаачныг дагалдаж

	Харьяат олноо дарлахыг чинь

	Аллах тэнгэр ч өршөөхгүй 

	Ард түмэн ч хүлээхгүй гэв.

	 

	— Хэн гэж мэдэж

	Хэдэрлэн ярдаглаж байна. 

	Хэв журмыг мэддэггүй 

	Хэрцгий муу новш!

	 

	Өд сэвлэгээ ургаагүйд 

	Өндгөн хальсыг хагараагүйд

	Тэжээсэн эхээ доромжилдог

	Тийм зулзага үзсэн үү чи!

	 

	Юмны учрыг ололгүй

	Юу юунд ч хүрэлгүй

	Ивээлт эцгээ доромжлоод 

	Ичдэггүй муу гөлөг вэ гээд

	 

	Тагалцаг гэдэг хочтой 

	Танхай нэг барлаг 

	Ташуураа ардаа бариад 

	Тагдайтал алхалж явав.

	 

	Бай Авдолдайгийн

	Баширт зарц болсон 

	Барлагийн өөдөөс Ахмет 

	Бас цааш нь хэлсэн нь:

	 

	— Ус бэлчээрээ захирах 

	Энэ журмаа ашиглаж

	Улс олноо удирдах

	Эрх тушаалаа даварч

	 

	Шунахай хятадын эрхэнд 

	Шууд гулган унаж,

	Эр эм хоёрыг

	Эвдэж салгаж байгаа чинь

	 

	Энэрэн хайрлаж байгаа 

	Эцэг эхийн асрамж уу? 

	Инээж гийгүүлж байгаа 

	Ихэс дээдсийн ач уу?

	 

	Мамийг суллаж тавь!

	Жукэйг эргүүлж өг гээд

	Дарь шиг дошгин уураа 

	Даруй түргэн шатаав.

	 

	Өмгөөлж галзуураад байвал,

	Өөрийг чинь бас шийтгэнэ гэж

	Өнөө тагалцаг занги

	Өндөр дуугаар хэлэхэд:

	 

	— Тэг, чи гэтэл

	Тэндээс Мамий хараад 

	Хоёр нүдээ ирмэж 

	Хориглосон дохио өгөв.

	 

	Хэдэн сайн нөхөд минь 

	Ганц миний төлөө

	Хэрцгий зантай эднээс 

	Гамшиг зовлон хүлээх нь гэж

	 

	Үеийн цөхөр Мамий 

	Үнэхээр өрөвдөн хайрлаж 

	Сайн сэтгэлт найздаа 

	Сануулж мэдэгдсэн дохиог

	 

	Ахмет хүү тэргүүтэй 

	Дөрвөн зоригтой эр

	Аргагүй хүлээн тогтоож 

	Төвшин төлөв болов.

	 

	Залуу насны халуунаар 

	Зангирсан уурын хүчээр 

	Хайрт дотно нөхдөө

	Харгис баядаас харамлаж,

	 

	Бөөн үймээн гаргахаар 

	Бүлэглэж ирсэн залуусаас 

	Болхи ухаантай Авдолдай 

	Болгоомжилж айсан учир

	 

	Эрхэм хүүхэд та нарын 

	Эрүүл залуу насыг

	Эзэн дээд тэнгэр

	Энэрэн өршөөж үзэг!

	 

	Гэр гэртээ харьцгааж

	Ажил төрлөө бод.

	Гэмтэн хүнийг өмгөөлж

	Авирлаж загнахаа зогс.

	 

	Үнэн худал хоёрыг

	Шударга ёсоор тасална.

	Үр хүүхэд та нар минь

	Шууд итгэж бай гээд

	 

	Эзгүй хээрийн бэлчээрт

	Хүүхэд зодоод бэртээсэн

	Энэ танхай этгээдийг

	Хүлэгтэй нь нүхэнд хий! гэж

	 

	Отгийн дарга Авдолдай

	Онц ширүүн тушааж,

	Элгэн шар царайгаа

	Эгдүүтэй янзаар барайлгаад

	 

	Хар хонины ноосыг

	Хавтгайлж зулсан туургатай

	Шовгор гэрийнхээ үүдээр

	Шургаад орж явчхав.

	 

	Алтайн хүрэн уулсын

	Арзгар хадны цаагуур

	Оройн улаан нар

	Ойчих адил оров.

	 

	Энэхэн нэгэн орой

	Уйтгартай удаан өнгөрөөд

	Эргэн тойрныг шөнө

	Удсан ч үгүй хучлаа.

	 

	Төрсөн биеийнхээ мөчийг

	Төмөр хүлгээр боолгоод

	Харанхуй нүхэн дотор

	Хаягдаж хоригдсон Мамий

	 

	Нойтон нүхний амыг

	Араараа түшин сууж

	Нойр нь хулжсан нүдээр

	Агаарыг ширтэн харахад

	 

	Тэнгэрийн цагаан зүйдэл

	Сүүн өнгөөр зурайж байв.

	Тэр зүйдлийн хажуугаар

	Солир харван унаж байв.

	 

	Гурван алд нүхний

	Гунигт явцуу ёроолд,

	Казахын ядуу хүү

	Гаслан гуньж байхдаа

	 

	Хуурай газарт гайхуулж

	Худгийн усанд ойчсон

	Сохор мэлхийн үлгэрээр

	Шороонд дарагдана гэж үү?

	 

	Баяд данжаад хамтарч

	Барьж хүлж аваад,

	Миний ариун биеийг

	Мэлхийнээс доор үзэвч,

	 

	Өчүүхэн мунхаг мэлхий

	Өтгөн шороонд дарагдсанаар

	Үлгэрийн явдал төгсдөг шиг

	Үйлс минь тэгж балрахгүй

	 

	Үзэсгэлэн хүүхэн Жукэйгээ

	Гэргий болгож аваад

	Үр хүүхэд олонтой

	Гэрийн эзэн болох,

	 

	Энэ хэргийн төлөө

	Эднээс өшөө авна би,

	Энх амьдралын төлөө

	Эрэлхэг төрснөө үзнэ гэж

	 

	Өнгө бүрийн амьдралыг

	Өөд уруугүй бодож

	Шархирч чилсэн биеэ

	Шаварт жигнэн суутал

	 

	Нүхний хавчиг амыг

	Нүсэр сүүдэр таглаж

	Нөмөрч байсан шөнийг

	Нэлд нь халхалж орхив.

	 

	Дээрээс өнгийсөн сүүдрийг

	Шалгаж ахин ажиглатал

	Дээсний нарийн үзүүр

	Шанаанд унжиж ирлээ.

	 

	— Мамий наад дээснээс

	Маш бөх бариарай!

	Аргамжаар чамайг татъя

	Ахин унахгүйг бодоорой гэж

	 

	Ахметын зөөлөн дуу

	Аяархан сонстож байв.

	Урт дээсэн аргамж

	Урд нь хүрч ирэв.

	 

	Сэргэлэн залуу Мамий

	Сэтгэл дүүрэн баярлаж

	Хөвчин биеийнхээ тамирыг

	Хүлэгтэй гартаа хурааж

	 

	Тэр аргамжийн үзүүрээс

	Тэмтэрч барин аваад

	— Онц сайн барьсан

	Одоо чи тат гэв.

	 

	Хүнд том бие нь

	Хүчилж доош нь татавч

	Гүжирмэг хоёр эр

	Гүнзгий нүхний ёроолоос

	 

	Өөрийн сайн нөхрийг

	Өөд нь гаргаж чадав.

	Сартай шөнийн доор

	Санаа нэгдэн бөөгнөрөв.

	 

	— Би ч яах вэ гарлаа

	Манаачийг одоо яана даа.

	Бэртэгчин сэтгэлт харгисууд

	Магад алах болно гэж

	 

	Хөөрхийлж өрөвдсөн Мамий

	Хүндээр санаа алдаад,

	Аварсан сайн нөхдөдөө

	Анхааруулж хэлсний хариуд

	 

	— Эндээс бушуу зайл!

	Эндэгдэл гарч магадгүй.

	Олныг нуршихын оронд

	Одоо чи минь яв!

	 

	Сүрдэж айсан хүнийг

	Зуудаг нохой андахгүй.

	Сөгдөж мөргөөд байвал

	Зуйрган ноёд өршөөхгүй.

	 

	Аманд алчуур чих!

	Ард гарыг минь хүл!

	Ярьж хэлэлцсэн үгээ

	Яаралтай гүйцэтгэж амж!

	 

	Хэн ирснийг ч мэдэхгүй

	Гэнэт дарж аваад

	Хэлж дуугарахын завгүй

	Гэнэдүүлж хүлж байгаад

	 

	Ядарсан өвгөн намайг

	Ялт Мамийн оронд

	Явцуу хавчиг нүхэнд

	Яаж ч болсонгүй хаялаа...

	 

	Энэ нэг яриагаар

	Эднийг би залилъя.

	Өвгөн миний үгийг

	Үнэмшиж авна тэд гэж

	 

	Харж сахиж байсан

	Казах өвгөн сандарч

	Аяархан түргэн хэлээд

	Алчуур өврөөсөө гаргав.

	 

	Ахмет яаран оролдож

	Ах өвгөнтэй ярилцсан,

	Удаашруулж болохгүй аргаа

	Уг ёсоор гүйцэтгэж,

	 

	Манаач өвгөний биеийг

	Өмнөө зогсоож байгаад

	Маш бөх сурыг

	Өврөөсөө гаргаж ирээд

	 

	Хоёр гарыг нь зөрүүлж

	Хойд талд нь хүлээд,

	Өвгөний нүдийг дарж

	Өргөн даавуугаар боогоод

	 

	Аманд нь алчуур чихэж

	Аргамжийн үзүүрээс бариулаад

	Булай гүнзгий нүхэнд

	Бушуу гэгчийн оруулаад,

	 

	Алаг морины нуруун дээр

	Ахмет залуу гарлаа.

	Анд найз Мамий

	Ард нь сундалдаад явлаа.

	 

	— Уяандаа галзуурсан чононууд

	Угаадсандаа зоолсон ноход

	Намайг явуулав гэж

	Чамайг зовоох биз,

	 

	Манаач муу ахыг чинь

	Магад тарчлаах болов уу?

	Чухам яаж аргалахыг

	Цохолж чи мэднэ үү? гэхэд

	 

	— Зүгээр Мамий минь бүү зов!

	Зүй аргыг нь бид олно

	Чамайг алдсаны төлөө

	Чармайж тэр оролдохгүй,

	 

	Ховч муусайн шаазгайнууд

	Ховлож хэчнээн шагшравч

	Хотол олон ард минь

	Хоосон үгэнд орохгүй.

	 

	Уг хэлэлцсэн явдлын

	Учрыг чамд хэлье.

	Та нарыг үймүүлснээс хойш

	Тагнаж бид мэдсэн юм.

	 

	Авдолдай байгаас

	Аршийн пүүсийн данжаадад

	Өдий төдий малын

	Өрийг даран авахаар,

	 

	Хайртай хүүхэн Жукэйг чинь

	Халзан Ши-д өгөхөд,

	Яасан ч чамайг тэмцэнэ гэж

	Ялимгүй хэргээр далимдуулж

	 

	Амь биеийг чинь дайсагнаж,

	Авч хоцорсон юм

	Хэрэв, биднээс зугтаагаад

	Гэтэж мөрдөж очвол

	 

	Зам зуурт нь бариад

	Заавал алж орхи гэж

	Ши данжаадад Авдолдай

	Шийдэж хэлсэн үг байна.

	 

	Харин чамайг эндээ

	Хадгалж хорьсоор байвал

	Алах нэг хэцүү,

	Аврах нэг хэцүү

	 

	Ийм болохтой хамт

	Ингээд чамайг оргоход

	Өнгөн дээрээ гаславч

	Үнэндээ дуртай байх гэв.

	 

	Харгислалын бузар аргыг

	Харилцан ярилцсаар яваад

	Хүн амьтнаас зайдуухан

	Хөндий хонгилд хүрээд

	 

	Хад хуурай хоёрыг

	Харьцуулан хэрэглэж байж

	Гар хөлийг багласан

	Гав гинжийг хэмхчив.

	 

	Хувцас хунар ганзагалсан

	Хос морь хөтөлсөн

	Хайрт нэг нь бас

	Хатируулан хүрч ирэв.

	 

	Идэр гурван казах

	Ах дүү шиг тэврэлцэхдээ

	Итгэл төгөлдөр үгээ

	Андгай мэт тавихдаа,

	 

	— Түмний газрыг чиглэж

	Төвөргөөн гарган явахад чинь

	Чамайг тэнгэр өршөөж

	Чадал чинь оргилж байг!

	 

	Бүргэдийн барьсан үүрээс

	Өндөг авахад хэцүү ч

	Бүх зориг байвал

	Өчүүхэн ч осол гарахгүй.

	 

	Хайртай хүүхэн Жукэй чинь

	Бүргэдийн өндөгнөөс илүү,

	Хар санаатны гар дахь

	Бөх хайрцагт бий шүү.

	 

	Тэгэвч чи зориглож

	Эр бүргэд шиг дайрч,

	Тэнэмэл халзан Ши-гийн

	Элгийг цөм цохь гэж

	 

	Анд хоёр залуу

	Ам нээж захиад

	Аавын эрэлхэг хүүгийн

	Агуу хүчийг нэмэв.

	 

	Хос морьтой Мамий

	Хүүхнийхээ хойноос явлаа.

	Хоёр сайн нөхөр нь

	Холын замд үдлээ.

	 

	Бартаа ихтэй замыг

	Шууд давхин туулсаар

	Бараан шөнийн доогуур

	Шурган зүтгэн давхисаар

	 

	Сайн морины хурдаар

	Санасан хүслийн зоригоор

	Үүр цайхаас урьдхан

	Үнэгэн харанхуйн дунд

	 

	Тал газрын замтай

	Тайван мэнд учиртал

	Алсад нэг дуу

	Арайхан гэгч сонстов.

	 

	Хатируулж явсан мориныхоо

	Амыг татан зогсоод

	Хальт дуулдсан чимээг

	Ажин чагнан байвал

	 

	Ингэн тэмээний буйлалт

	Урт нарийхан хангинах ч

	Эзгүй шөнийн дунд

	Улам тод сонстов.

	 

	Бойжсон төлөөсөө хагацсан

	Ганц ингэн тэмээ

	Ботго, тормоо санаж

	Гаслан уйлж байгааг,

	 

	Зогсож байгаа Мамий

	Зориуд чагнан мэдээд,

	Аянчин хятадын хоноглол

	Аргагүй ойртсоныг тааварлаж,

	 

	Болох болохгүй явдлаас

	Болгоомжлох цаг ирэв гэж

	Мамий бодон гэлдэрч

	Маш зөөлөн явсаар,

	 

	Үүр шөнийн хагацлаас

	Өмнөхөн тэр мөчид,

	Аянчин хятадын буусныг

	Ажиглаж сая амжив.

	 

	Хонхор жалгын дотор

	Хоёр морио тушчихаад,

	Хормойгоо өөд нь хавчуулж

	Хотгор замыг дагасаар

	 

	Нэлээд ойртон очиж

	Нэг үе хэвтээд,

	Харагдаж байгаа жинчдийг

	Харан чагнан ажвал

	 

	Манаач нэг хятад

	Маш чанга исгэрч байв.

	Бас нэг нь хулсаа

	Балбаж цохисоор байв.

	 

	Хулс исгэрэх чимээг

	Ажиглан тагнаж шинжвэл

	Хоёр манаач байгаа нь

	Аргагүй тод болов.

	 

	Амраг хүүхэн Жукэйг

	Нэг нь манаж байгаа биз

	Арьс шир, хөсгөө

	Нөгөө нь манаж байгаа биз

	 

	Ирж явахад буйлсан

	Ингэний шингэн дуу

	Ахин гарахгүйг бодвол

	Амыг нь боосон бололтой.

	 

	Манаачийн исгэрэх чимээ

	Үргэлжилж байгааг бодвол

	Магад тэр хүн

	Үүргэлж байгаа биз.

	 

	Үмхсэн шүглээ зуугаад

	Үүргэлэн манарч байхдаа

	Үлээх татах амьсгалаараа

	Үргэлж дуугарч байдаг шүү,

	 

	Бушуухан одоо очоод

	Босгосон майханд нь ороод

	Анир чимээ гаргалгүй,

	Амраг хүүхнээ сэрээвэл

	 

	Нойрт дарагдсан эд

	Тийм ч амархан сэрэхгүй биз.

	Ноцолдож дайрч ирвэл

	Тэмцээд би дийлнэ гэж

	 

	Мамий эрс шийдэж

	Түргэн зөөлөн дөхсөөр

	Майхны далбагар хаяанд

	Төдхөн хүрээд иртэл

	 

	Явдал замыг дагасан

	Ярдаг золбин гичий

	Яр хийтэл дайраад

	Янхийтал хуцав.

	 

	Хойноос дайрсан гичий

	Хормой шүүрэн үмхэв.

	Эрэлхэг залуу казах

	Эрүүг нь зад өшиглөв.

	 

	Нохой гасалж хуцахад

	Нойрмог хятадууд сэрж 

	Манаач нэг хятад

	Майхны дээгүүр буудав.

	 

	Хэрэг нэгэнт үүсэв!

	Хилэнт чадлаар тулж,

	Эхнэрээ булааж авъя гэж

	Эрс шийдсэн Мамий

	 

	Далбагар майхны ам руу

	Дайран орохтой нь зэрэг

	Арваад хятад бөөнөөрөө

	Ар өврөөс нь дайрав.

	 

	Зориг чадлаа хосолж

	Зодолдон үзэлцэж байвч

	Арваад хүний дунд

	Аргагүй ганцаардах болов.

	 

	Ийш тийшээ үсэрч

	Ирсэн хавьтсаны нь нударгалсаар

	Өндөр луухааны элэг рүү

	Өшиглөж аваад унагаатал:

	 

	Урт олсон бугуйл

	Урагш хол шидэгдэн

	Дэлгэн гогцоорон эргэсээр

	Дээрээс бууж ирэв.

	 

	Хүнд олсон бугуйл

	Хүзүүндээ углан ормогц

	Хурц хутгаа сугалаад

	Хурамхан зуур огтлов.

	 

	Дахиад хоёр бугуйл

	Чиглэж бууж ирэв

	Тас огтлохын завгүй

	Чээжийг баглаж автал

	 

	Хүнд том мод

	Хүзүү дунд нь цохиход

	Ухаан балартсан Мамий

	Урагш налан унахдаа:

	 

	Жукэй гэдэг нэрийг

	Зүүдэлсэн мэт хашхирав.

	Мамийг таньсан Жукэй

	Майхнаас гарч ирэв.

	 

	Уулган халзан Ши

	Урт хутга бариад

	Мамийн чээж рүү далайсан нь

	Манхан саранд гялалзахыг

	 

	Хайрт эхнэр Жукэй нь

	Харж авахтайгаа зэрэг

	Биед нь бүү халд!

	Битгий ал түүнийг!

	 

	Хэрэв та нар албал

	Хэзээ нэгэн цагт

	Алтан амиа би

	Амьсгалгүй болгоно гэлээ.

	 

	Хүүхний үгийг сонсоод

	Данжаад хутгаа хуйлав.

	Хөөрхий залуу Мамийг

	Давхар олсоор хүлэв.

	 

	 


ДӨРӨВДҮГЭЭР БҮЛЭГ

	 

	«Заг мод хатуу ч

	Төмөр хөрөөдөж дийлэхгүй

	Зандалчин дайсан харгис ч

	Төрөлх зоригийг няцаахгүй»

	 

	Баруун хойноос гарсан

	Бараан хар үүл

	Гадаад далайн дундаас,

	Ганга мөрний саваас,

	 

	Тээж гарсан усаа

	Дааж ядан яваа шиг

	Тэнгэрийн өндөр оргилд

	Давхарлан эвхэрлэн хөвжээ.

	 

	Гүн жалгыг огтолж

	Гүнхэн голыг гаталж,

	Цохиот уулын бэлээр

	Цонхигор дэрсэн дундуур

	 

	Монголын хилээс гарсан

	Могой шиг тахир замаар

	Арьс ноос тээсэн

	Аян жингийн цуваа

	 

	Баруун Цонжийг чиглээд

	Баахан удаан явахад нь:

	Башир зовлон дуудах мэт

	Бахираа хонх нь дуугарна.

	 

	Тэгнэж ачаа ачаа

	Тэмээний нурууд ховхолзоход

	Дээрэнгүй зантай данжаад

	Дээр нь суугаад үүргэлнэ.

	 

	Аршийн пүүст эдлэгдээд

	Ачааны хүндийг тээгээд,

	Хайлган намрын цагт

	Харийг зорьсон тэмээд нь,

	 

	Ширмэн дөрвөн тавгаараа

	Ширүүн газар алгадаад

	Арвин холын алхаагаар

	Алсын замыг хорооход.

	 

	Тэнгийн дээр суусан

	Тэнтгэр бүдүүн хятадын,

	Хараал зүхэл сонсож

	Халуун наранд шарагдаж

	 

	Олсон хүлэгтэй гартаа

	Дээсэн бурантаг бариад

	Хөсөг жин хөтөлсөн

	Хөмөн гуталтай эр

	 

	Мушгиран зангиран байгаа

	Мундаг бараан үүлний

	Уурлаж ноцолдож яваа шиг

	Усан дүрсийг харсаар

	 

	Хамгийн сүүлчийн тэмээний

	Ачаан дээр даруулсан,

	Хайрт хүүхнийхээ царайг

	Ажиглаж харахыг бодоод

	 

	Хагас эргэн зогстол

	Хаяа, бушуу яв

	Эргүү тэнэг казах

	Эргэж юу харав гээд

	 

	Тэнтгэр бичээч ирж

	Тэнхээ мэдэн хашхираад

	Урт суртай ташуураар

	Ууцан дундуур нь ороолгов.

	 

	Хар торгон даашинзтай

	Халбагар сийрсэн малгайтай

	Халзан шанаат бичээчийн

	Хараан занаж зодоход

	 

	Нүүр нь сүрхий чинэрч

	Нүд нь сүртэй гялалзаад,

	Эрэлхэг хүчит хөлөөрөө

	Эрүүг нь зад өшиглөе гэж,

	 

	Уур нь ихэд буцалж,

	Ухасхийснээ болиод

	«Бяр чадал ихтэй ч

	Бичээчид гаргаад яах вэ

	 

	Адгийн муу үүнийг

	Алж орхисны хариуд

	Алтан сайхан амиа

	Алдаж сүйтгэх болно.

	 

	Алсад яваа ч гэсэн

	Авлигач дарлалаа ч гэсэн

	Амьд мэнд явбал

	Арга нь олдох байлгүй»

	 

	Дотроо ингэж бодоод,

	Доорх замаа хараад,

	Уураа түр дараад,

	Урагшаа түргэн алхлав.

	 

	Хорин хэдэн насандаа

	Холын Цонжид туугдсан

	Идэр казах Мамий

	Ингэж дуулан явлаа.

	 

	«Нухлан дарлагч дайснууд

	Нууц далдаар хуйвалдавч,

	Нуруун дээр минь суугаад

	Нугас чөмөг соровч,

	 

	Хүний өөрийн дайсанд

	Хүзүү нугалж хэвтэхгүй

	Хүлж туусан Ши-д

	Хүүхэн Жукэйг алдахгүй».

	 

	Журамт нөхрийнхөө дууг

	Жукэй хүүхэн сонсоод

	Зангирсан нарийн хоолойгоор

	Залгаж авдад дуулсан нь:

	 

	«Төөлж байгаад хэмжвэл

	Бие минь чацуу хонгор минь!

	Тоолж байгаад үзвэл

	Нас минь чацуу хонгор минь!

	 

	Ямар өдөр төрөхөөрөө

	Ийм зовлонд учирна вэ?

	Ямар Байд зарагдахаар

	Ийм байдалд орно вэ?

	 

	Авдолдай Бай өрөндөө

	Бид хоёрыг өгчээ

	Аршийн данжаад Ши

	Биднийг дарлаж байна»

	 

	Хоёр дуугаа авалцаад

	Хоолойгоо дахин нийлүүлээд

	Мамий Жукэй хоёр

	Маш уяралтай дуулсан нь:

	 

	«Дэлгэр тунгалаг заяагаа,

	Тэнгэрт мөргөөд олохгүй,

	Дэвших сайхан амьдралаа

	Тэмцэж байгаад олно шүү.

	 

	Хоёр ариун биеэ

	Хэн хэн минь мартахгүй,

	Хортон данжаад Ши-д

	Хэзээ ч гэсэн автахгүй»

	 

	Ингэж дуулсаар яваад

	Нэлээд хол явчхав

	Ихэмсэг данжаад зандравч

	Нэгийг нь ч болиулж чадсангүй.

	 

	Эр эм хоёрын

	Эгшигт дууны үгээс

	Ши данжаад сэжиглэж

	Шийдвэр ингэж гаргав.

	 

	Хоёр казахыг салгаж

	Хол зайтай явуулъя

	Хамт удаан явбал

	Харшилж магадгүй байна.

	 

	Жукэй хүүхнийг аваад

	Таван тэмээтэй хоцор!

	Зүдрэл зовлонгүй явуулахыг

	Та хоёрт тушаая.

	 

	Би өөрөө Мамийг

	Бусад тэмээтэй нь авъя гээд

	Бичээч дагуул хоёртоо

	Бурантаг тайлж бариулав.

	 

	Өл халзан данжаад

	Мамийг туугаад түрүүлэв.

	Өнөө хоёр хятад

	Жукэйг аваад хоцров

	 

	Алс баруун хойно

	Агаарын нар жаргав.

	Алтан нарны дараа

	Алман сар мандав.

	 

	Онгон сарыг тойрсон

	Од мичид гялалзаад

	Орчин тойрныг хүрээлсэн

	Оргил өндөр дүнхийгээд

	 

	Хөдөө хээрийн замд

	Хүйтэн шөнө сэрүүхэн,

	Хүний нутгийн захад

	Хүсэл сэтгэл зэвүүхэн

	 

	Том төмөр хонх

	Нарийн бүдүүн дуугараад

	Торгон хөх огторгуйн

	Нам гүмийг эвдэж

	 

	Тэмээн жингийн цуваа

	Тэртээ холыг зориход

	Дээр нь ачсан ачаа

	Дэнхэн данхан явав.

	 

	Хойно урд нь яваа

	Хоёр гурван хятад

	Хаа, хөж гэлцээд

	Хааяа нэг исгэрэхэд

	 

	Хөсөг хөтөлсөн казахын

	Хөл нь баахан өвдөж

	Хүйтэн сэрүүн шөнө

	Хөвч бие нь жихүүцэв.

	 

	Жукэйг бодсон Мамийг

	Зүдрэн ядран явахад

	Зүүрмэглэж явсан хятад

	Зүүдлэн цочин сэрэхдээ

	 

	Өргөн хотын зах руу

	Өлөн чоно ширтэх мэт

	Өөдгүй муухай харцаар

	Өрөвхийн халайж байлаа.

	 

	Бярлаг тэр казахын

	Бядтай чээжийг харахдаа

	Ямар ч хэрэг үйлдэхээс

	Яасан ч буцахгүй хүн

	 

	Аян замын холд

	Айхавтар хянаж явалгүй

	Амь, хөрөнгөнд хөнөөлтэй

	Аюул гаргаж болзошгүй гэж

	 

	Ачаан дээр суусан Ши

	Ард нь явж байхдаа

	Хавгүй зүйлийг бодож

	Хардан сэжиглэж байснаа,

	 

	Энд одоо буугаад

	Энэ шөнийг өнгөрөөе.

	Тэнгээ түр буулгаж

	Тэмээгээ амрааж хоноё гэв.

	 

	Хоноглож буух газартаа

	Холын жинчин ирээд

	Атан тэмээг хэвтүүлж,

	Арьс ширийг буулгаад,

	 

	Даавуу майхан босгож

	Дан дэвсгэрээ дэвсээд

	Олсон зэл татаж

	Олон тэмээгээ уяад

	 

	Утаат галаа түлж

	Улаан дөл бадруулаад,

	Ширмэн тогоо тавьж

	Шингэн цай чанаад

	 

	Мантуу ногоо хоёртой

	Мах хольж идээд,

	Өлсөж цангасан тэд

	Өл залган суухад

	 

	Гашуун зовлонд дарагдсан

	Казахын ядуу хүү

	Хар цайны шавхрууг

	Хатсан мантууны хэлтэрхийг

	 

	Идэж суусан болж

	Бие сэтгэлээ хууравч

	Ихэмсэг Ши-гийн харцаас

	Бэрхшээж дальдарч байсангүй.

	 

	Хээрийн галын дөлөнд

	Хилэнт нүд нь ширүүн байв.

	Хэдэн хятадын өөдөөс

	Хэлэх үг нь хурц байв.

	 

	Мамийн гарыг хүлгийг

	Маш чангалан засаад

	Хонхтой төмөр тушааг

	Хоёр хөлд нь хийгээд

	 

	Ямбатай тэр данжаад

	Янцаглатлаа идэж цадаад

	Хээтэй майхны нөмөрт

	Хэвтэж унтан хурхирав.

	 

	Таван хятадын гурав нь

	Тавтай сайлан унтахад

	Хөлсний хоёр хятад

	Хөрөнгийн манаанд гарлаа.

	 

	Нимгэн тэрлэг биед наалдаж

	Нэвтэрсэн чийг дээрээс жигнээд,

	Нойтон дэвсгэр доороос хайраад

	Нойр нь хулжсан залуу Мамий

	 

	Хол хоцорсон нутгаа санаж

	Хойно үлдсэн хүүхнээ бодож

	Хойшид учрах зовлонгоо шинжилж

	Хонгор сэтгэлээ үймрүүлж хэвтэв.

	 

	Хүйтэн чийгт нэг хайруулж,

	Хүнд зовлонд нэг хайруулж

	Харах нүдэнд оч гялалзаж

	Хатан зүрхэнд нь омог бадарч,

	 

	Идэр насныхаа эхэнд,

	Исгэлэн биеийнхээ халуунд,

	Төгсөх эсэх нь үл мэдэгдэх

	Түмэн зүдрэлийн захад орсон

	 

	Хөөрхий тэр казахын

	Хөрслөг бор нүүрийг

	Манхан сар гөлрөөд

	Майхны амаар ширтэв.

	 

	Сарны гэрэл туссан

	Баганын сүүдрийг харахад

	Саваагүй зантай Ши,

	Барьсан ташуураа далайгаад,

	 

	Зол жаргалынхаа төлөө

	Зорин тэмцэж байгаа

	Зоригт эрийг өндийвөл

	Зодож нүдэхээр зэхсэн мэт

	 

	Муу ёрын совин,

	Муухай хар бодлого

	Урт сүүдрээс үндэслэж

	Ухаан санаанд нь бодогдов.

	 

	Манарсан сэтгэлдээ олныг бодож

	Майхны дотор ингэж хэвтэхэд

	Майжгий шаахайгаа чирэн яваа

	Манааны хятад хулс цохиод,

	 

	Хавь ойрыг сэжиглэн харж

	Ханиалгаж исгэрэх элдэв дуугаар

	Хааяа нэг чимээ өгөх нь

	Харанхуйн дунд тодхон сонстов.

	 

	Төрсөн эх нутагтаа

	Зориг гарган оргохоор

	Төмөр тушааны холбоог

	Зориуд эвдэхийг оролдоод

	 

	Хэрэг түвэг гаргаж эхэлбэл

	Хэтийн зорилго минь бүтэлгүй болж

	Хий дэмий аюул тариад,

	Хийсэн ажил минь толгойд халдаад

	 

	Амраг хүүхнээ авах ч байтугай,

	Ариун дүрийг нь үзэж чадахгүй

	Аль ч үгүй болох болов уу? гэж

	Ахин бодон хэвттэл

	 

	Хөндий майхны амаар 

	Хүний сүүдэр ороод,

	Хөх тэнгэрийн сарыг 

	Хөшиг мэт халхлав.

	 

	Сэрүүн байсан Мамийг 

	Ширтэж сайтар харахад

	Сэргэлэн хоёр нүд нь 

	Ширгэх нойрт дарагдаагүйг

	 

	Өнөө хятад үзээд 

	Өлмий, дээрээ тонгойгоод

	Хатсан хэдэн мантууг 

	Хажууд нь орхиод явлаа.

	 

	Ядуу ардын гэрт төрж 

	Ядарсан хүнд амьдралд өсөж 

	Хөрөнгөтөн баяны хөлсөнд орж

	Хөндий талд цагийг бараад

	 

	Борви нугалахгүй явсны ачаар

	Бор гэдсээ тэжээж байгаа

	Ариун санаат зарц хятадын

	Авчирч өгсөн хэдэн мантууг

	 

	Мамий хүлээж авахдаа 

	Маш их урамшиж 

	Бадрангуй хурц нүдэнд нь

	Баярын цог гялалзаад

	 

	Хэл үг өөр боловч

	Хэрэг зориг нэг юм байна.

	Хэв заншил өөр боловч

	Хэцүү бэрхийг үзсэн юм байна

	 

	Хомтой тэмээ хөтөлж 

	Холыг туулах замдаа 

	Энэ хятадтай танилцаж 

	Эв саналаа нэгтгэвэл

	 

	Өр зүрхийг минь бодож 

	Өнчин сэтгэлийг минь өрөвдөж

	Аль нэг санасанд минь 

	Ач хүргэх хүн байна.

	 

	Эр хүний явах

	Замын хүзүү урт гэж 

	Эцэг өвгөдийн хэлдэг 

	Залгамж сайтай үг бий

	 

	Хятад орны дотор 

	Хяхагдсан дарлагдсан ард

	Олон байдаг гэдгийг 

	Одоо би итгэлээ гэж

	 

	Мамий дотроо бодоод 

	Мантуу идэн хэвтэхдээ 

	Өгсөн хүний сэтгэлд 

	Өөрийн эрхгүй баясжээ.

	 

	Өдрийн явдалд зүдэрч 

	Шөнийн бодолд дарагдаад

	Ардын хүү Мамий

	Атга нойр авахдаа

	 

	Жукэй хүүхний царайг 

	Зүүдэн дотроо үзэж 

	Зүрх сэтгэлийн үгийг 

	Нойр дундаа ярилцаад,

	 

	Жихүүн хүйтнээс сэрж 

	Жишивхийн өөдөө харвал

	Үүрийн цолмон гялалзаад

	Өглөө болох ойртжээ.

	 

	Унтсан хятадууд сэрж 

	Урт гэгчийн эвшээгээд 

	Хүүе казахаа бос!

	Хөдлөх цаг боллоо гэв.

	 

	Унтсан нойр дахин сэргэв.

	Унтарсан гал дахин ноцов.

	Аянчин хятад шуугилдан босов.

	Аяга сав харшилдан дуугарав.

	 

	Гэгээн сар, оддоо дагуулан

	Өндөр уулыг давахад 

	Гэрэлт цолмон үүрийг даллаж

	Өглөөний түрүүчийг авчрахад

	 

	Аянчин жинчин ажилдаа орж

	Аяга саваа далд хийгээд

	Аяны майхныг буулган эвхэж

	Атан тэмээний хомыг засаад

	 

	Тэнгийн хүлгийн гогцоог

	Тэвх шороор холбож

	Урт олсон татлагыг

	Урдуур хойгуур нь татаад

	 

	Алд шар бурантгаар 

	Ачаатай тэмээг угсарч 

	Алсын халзан замаар 

	Ахин цааш хөдлөхдөө

	 

	Гарынх нь хүлгийг шалгаж

	Хөлийнх нь тушааг аваад 

	Бор шидмэсэн бурантгийг

	Ард нь авчраад өгөхөд

	 

	Өчигдрийн адил Мамий 

	Өмнө нь орж хөтлөөд

	Хоёр хөлийнхөө алхаагаар

	Холын Цонж руу зорив.

	 

	 


ТАВДУГААР БҮЛЭГ

	 

	«За яахав тэгээд хоёр залуу ч

	Зандалчинд хөөгдөөд Цонжид ирээ биз!

	Мөндөр бороо зогсож намар дуусаа биз!

	Мөс цас хөлдөж өвөл болоо биз»

	 

	Хажуу тийшээ хазайсан

	Ханан өндөр хэрмийн ёроолд

	Хагарч өнгө нь шалбарсан

	Хатуу туйпуун байшингийн үүдэнд

	 

	Дөрвөн давхар довжооны

	Дөрвөлжин нэгэн өнцөг дээр

	Дүгрэг цагаан сарны 

	Дүүрэн гэрлийн дунд

	 

	Уйтгарт хүүхэн зогсоод

	Уйлан шаналан байхдаа

	Дэлгэр сарны туяанд 

	Дээлийнх нь шаглаас ярайгаад

	 

	Өнгөт мөнгөн чимэгтэй 

	Өргөн цагаан хангис нь 

	Өвлийн шуугьсан салхинд

	Үсийг нь гарган дэрвэхэд

	 

	Сайхан хар гэзэг нь 

	Савга мэт хийсэж,

	Санаа алдах чимээ 

	Салхин дундаас сонстов.

	 

	Сүүн сарны туяаг

	Өндөр оройгоор халхалж

	Сүүдэр татсан харанхуйг

	Өрөөсөн талдаа хураасан

	 

	Хазайсан тэр байшингийн

	Хар сүүдэр дунд

	Ганц хүн зогсоод 

	Гайхаш алдсан хүүхний

	 

	Уйлж байгааг үзээд 

	Учирсан зовлонг санахад

	Жукэй хүүхний шаналал

	Зүрхэнд халдах шиг болов.

	 

	Харь газрын хотонд 

	Хар сүүдрийн дунд 

	Ямар хүн байгааг

	Яаж мэдэх бэ Жукэй

	 

	Гишгэгдэн хатуурсан цасыг

	Хяхнуулан шажигнуулан дуугаргаж,

	Сэв сэв алхалсаар 

	Сэмхэн гэгч нь ирсэн

	 

	Нэгэн хүний сүүдрийг 

	Жукэй хүүхэн үзээд 

	Алаг хоёр нүдээрээ 

	Ажиглан түүнийг харвал

	 

	Аймшигт харанхуйг чиглэж

	Алс Цонжид хөөгдөөд

	Аян замын буудалд 

	Анх удаа хонохдоо

	 

	Хөдөө хээрийн салхинд 

	Хөндий талын дунд

	Хүнд бэрхийн дотор 

	Хүйтэн намрын шөнө

	 

	Аршийн харгис данжаадын

	Аюулт доромжлол үзэж 

	Архийг нь түлхэн асгаад 

	Аягыг нь хагалж орхиход

	 

	Зөрүү зантай данжаад 

	Жукэйд гаргасан уураараа

	Зориуд очиж зодсон 

	Зовлонт тогооч байв.

	 

	Бага наснаасаа эхэлж 

	Баян пүүзэнд зарагдсан

	Хоосон ядуу хятадыг 

	Хоньчин Жукэй таниад

	 

	Удаан гэгчийн босож 

	Урдаас нь эгцэлж хараад

	Шингэн нарийн дуугаа

	Шивнэн аяархан гаргаад

	 

	Огторгуйн уудам дээрээс

	Орчлон дэлхийг ширтээд

	Од мичдийн дундуур 

	Онгон замаар тэнэсэн

	 

	Ганц сарны гэрэлд

	Юу хийж яваа юм бэ?

	Гасалж шаналсан надад

	Юм хэлэх гэж ирэв үү?

	 

	Хагацал зовлон эдэлсэн

	Хайрт нөхрий минь сургийг

	Чи хэлэх гэж ирэв үү? 

	Чихээ тавин сонсъё би!

	 

	Миний хайртай хүний

	Мэнд эсэхийг мэдэв үү?

	Хэрэв мэдсэн бол чи 

	Хэлж аль надад гээд

	 

	Нулимс дүүрсэн нүднийхээ

	Нойтон зовхийг арчаад 

	Нууц сэтгэлийнхээ үгийг

	Номхон дөлгөөнөөр асуув.

	 

	Тогооч тэр хятад 

	Толгойгоо сэгсрэн байгаад

	Хөлөөс магнай хүртэл 

	Хүүхнийг нэг ажиглаад

	 

	Санаагаа гүн алдан 

	Сартай тэнгэрийг ширтэж,

	Шийдмэг янзын байдлаар

	Шивнэж хариу хэлсэн нь

	 

	— Авааль нөхрийн чинь тухай

	Аюултай мэдээ сонсоод,

	Анд нөхрийн журмаар 

	Амрагт нь сонсгоё гэж бодоод

	 

	Сарны гэрлээс дальдарч,

	Сүүдэр дагаж гүйсээр 

	Савсаг баядаас нуугдаж,

	Шөнө болгож явсаар

	 

	Чамтай уулзаж магадгүй гэж

	Чармайн горьдож ирэв би.

	Аз болоход чи

	Ашгүй энд байна уу?

	 

	Чиний ханилсан нөхөр чинь

	Чамаас илүү зовж,

	Хотын хэрмийн гадна 

	Хог новшны дэргэд,

	 

	Бөх бат байшингийн 

	Бүрэг харанхуй мухарт 

	Хүйтэн чулуун шалан дээр

	Хүнд амьдралыг үзэж,

	 

	Үүр цайхтай зэрэг

	Тэнгийн ачаа баглаад 

	Үдэш болохтой зэрэг 

	Тэр байшинд хоригдоод,

	 

	Өнгөн талаас харахад 

	Зарцын байдалтай боловч

	Үнэн чанартаа очиход 

	Ялтны шинжтэй байна.

	 

	Зөвхөн үүгээр барахгүй 

	Зүйрлэшгүй муухай аюул,

	Амь биед нь халдахаар 

	Айсуй явж байна.

	 

	Тэр их аюулын

	Тэмдэг дохиог хэлье

	Үнэнч зоригт нөхөр чинь

	Үүнийг давах ч биз.

	 

	Өөдгүй энэ хуйвалдааныг

	Өөрт нь дуулгая гэвч

	Хөөрхий тэр нөхрийг чинь

	Хүнтэй уулзуулахгүй байна.

	 

	Сайхан хүүхэн чамайг 

	Эхнэрээ болгох хэрэгт 

	Саад болж байгаа

	Эр нөхрийг чинь салгахаар,

	 

	Зөнөг тарган данжаад 

	Зүдэг муухай хэргийг, 

	Харгис хуулийн түшмэдэд

	Хахууль өгч хийлгэхээр,

	 

	Яриа хэлэлцээ хийж,

	Яв цав тохирсныг

	Бүх байдлаас шинжилж

	Бүгдийг би сонслоо.

	 

	Хар хэргийн гүтгэлгээр 

	Хайрт нөхрийг чинь гүтгэж

	Яам тамгын газар

	Ял хүлээлгэх гэнэ.

	 

	Бараа хулгай хийсэн гэж

	Барьж хүргэх гэж байна.

	Мөнгө хулгай хийсэн гэж

	Мөрдөж зовоох гэж байна.

	 

	Номхон олныг дарласан

	Нохой санаат харгисууд

	Хүний сэтгэлийг тамласан

	Хөндий чээжит ноёд,

	 

	Хайрт эрий чинь яллах 

	Хамгийн хар ажлаа 

	Маргааш эхэлж хийх нь 

	Магад болоод байна.

	 

	Зандалчин баядад дарлагдсан

	Зарц иргэний хувиар 

	Эрхэм бүсгүй чамд

	Энэ бүхнийг хэлэв.

	 

	Бие сэтгэлээ барьж,

	Бэрх хэцүүг давж,

	Хатан зоригоо гаргаж

	Хайрт нөхрөө хүлээ.

	 

	Тэнэг баячууд хуйвалдавч

	Тэнгэр түүнийг өршөөхгүй,

	Балмад этгээд нэгдэвч 

	Бачит хэрэг нь нуугдахгүй.

	 

	Зовлонд орсон нөхөр чинь

	Зориг чадал ихтэй шүү. 

	Зориуд хүлээсэн чи 

	Золбоо жавхаа ихтэй шүү.

	 

	Ятгасан ч битгий авт! 

	Яргалсан ч битгий ай! 

	Аргалсан ч битгий зөөлөр!

	Аашилсан ч битгий сүрд!

	 

	Галын халуун илчинд 

	Ган төмөр улайдавч 

	Гаргаад дахин хөргөхөд

	Гайхамшигт чанараа алдахгүй

	 

	Аюул зовлонгийн цусанд

	Ардын хүүхэд шаналавч,

	Аз жаргалаа хүсэх 

	Ариун зоригоо алдахгүй.

	 

	Муухай энэ явдлын 

	Муу хар нөлөө

	Чиний ариун биед 

	Чиглэж ирж магадгүй.

	 

	Янаг нөхрийг чинь салгахаар

	Янз бүрийн аргаар,

	Яргачин муусайн ноход

	Яаж ч байж мэднэ шүү.

	 

	Худал хуурамч үгэнд 

	За гэж битгий хэл!

	Хорт башир аргад нь 

	Ёо гэж битгий хэл!

	 

	Алс нутагтай та нарын 

	Амьдрал явдлын хэрэгт,

	Өчүүхэн зарц би 

	Өөрийн хүчээр тусална гэв.

	 

	Зовсон нөхрийн үг 

	Зовлонт хүнд сайхан,

	Зоригт баатрын жишээ 

	Зорьсон хүнд сайхан

	 

	Сайн санаат зарцын 

	Сануулж хэлсэн үгийг 

	Жукэй хүүхэн сонсож 

	Зүрхэн дотроо шингээв.

	 

	Амраг нөхрийнхөө тухай

	Аягүй мэдээ дуулсан 

	Хол нутагтай хүүхний 

	Хонгор сайхан сэтгэлд

	 

	Гал ус хоёр

	Харшилдан байгаа шиг 

	Ган чулуу хоёр 

	Хавиралдан байгаа шиг,

	 

	Дотор нь эвгүй болж 

	Толгой нь эргэн дүйрч 

	Учраа ер олохгүй 

	Уйлан гиншин байж,

	 

	Ямар нэгэн үгийг 

	Яаруу түргэн асуух гэж 

	Алхам урагшаа дөхөөд 

	Ам нээн эхэлтэл

	 

	Жижигхэн байшингийн хаалга

	Жигтэйхэн муухай чахраад

	Хүн гараад ирэх нь 

	Хүйтэн дундаас мэдэгдэв.

	 

	— Маргааш өглөө энд 

	Би хүрээд ирнэ 

	Магадлан асуух зүйлээ 

	Бэлтгэж байгаарай гээд

	 

	Тогооч хятад ухасхийж

	Том сүүдэрт оров 

	Сайхан хүүхэн ганцаараа

	Сарны гэрэлд хоцров.

	 

	Маргааш өдөр болоход

	Мамий хүүд учрах 

	Бузар тэр аюулыг 

	Бодон санан зүдэрч

	 

	Дэмий гайхан зогстол 

	Дэргэд нь хүн ирээд

	— Эрхэм авгай таныг 

	Эзэн дуудаж байна гэж

	 

	Шивэгчин хүүхэн хэлээд

	Гараас нь зөөлөн барьж

	Ширүүн шуурга манарсан

	Гадна шатны дэргэдээс

	 

	Казах хүүхнийг хөтлөөд 

	Халуун тасалгаанд оруулж

	Өвгөн зөнөг данжаадын

	Өмнө нь авчирч өгөв.

	 

	Хөх торгон цамцтай 

	Хөвөн зулсан өмдтэй,

	Хөнгөн хар тоорцогтой 

	Хөгшин лантгар данжаад

	 

	Зөөлөн шаахайтай хөлөө

	Зөрүүлж тавин завилаад

	Халуун ханзан орон дээр

	Халбайтал сууж байгаад,

	 

	Барьсан гүцээ хөхөж 

	Бараан цай гүзээлээд 

	Хүйтэн зэвүүн харцаар 

	Хүүхний өөдөөс ширтэв.

	 

	Ямбатан хятадын суудаг

	Явцуу тэр тасалгааны

	Эрээн будагтай ханыг 

	Эргэн тойрон харвал:

	 

	Ёрын муухай ганстай 

	Ёозгүй бүдүүн гэдэстэй 

	Хар тамхины бурхны 

	Харшгүй бохир дүрс

	 

	Хананд өлгөөтэй байгаа

	Харанган дуутай цагийг

	Харж байгаа юм шиг 

	Хачин эвгүй байлаа

	 

	Сорогч бясааны цус 

	Содон гэгч нь нялзсан 

	Нөгөө нэгэн хана руу 

	Нүд тусган харвал:

	 

	Нөмөрсөн хувцасны цаанаас

	Нүцгэн бие нь харагдсан

	Ягаан будган уруултай

	Янхан хүүхний зураг

	 

	Шалдан чээжээ дэлгээд

	Шанаа хацраа тулаад 

	Олиггүй бүдүүн бурхныг

	Овтой шуналаар ширтжээ.

	 

	Бузар булай чимэгтэй 

	Буртагт энэ тасалгааг 

	Лааны бүдэг гэрэлд 

	Лавлаж харсан Жукэй,

	 

	Ханцуй дотор гараа зангидаж

	Халуун зүрхэнд омгоо буцалгаж

	Харийн дээрэнгүй данжаадыг

	Харан занан зогсож байв.

	 

	Ууж байсан цайгаа больж,

	Угж болсон гүцээ тавиад

	Усан гансаа оронд нь зууж,

	Утаа залгисан тарган данжаад

	 

	Шивэгчин хүүхнийг гармагц

	Шилээ барин шөргөөгөөд,

	Зүдэг муу үгээ

	Жукэй хүүхэнд хэлэв.

	 

	Үүрийн цолмон шиг нүдтэй,

	Үнэгэн харанхуй шиг гэзэгтэй,

	Үзэсгэлэнт хонгор минь тайвшир

	Үг хэлье чамдаа!

	 

	Махчин бүргэд ниссэн 

	Хэзээний төрсөн уул чинь!

	Малын дуу хангинасан 

	Хээрийн жавхлант бэлчээр чинь!

	 

	Бор зүрхнээс чинь салахгүй

	Бодогдон санагдан байдаг биз.

	Хар нүднээс чинь нуугдахгүй

	Харагдан үзэгдэн байдаг биз

	 

	Алтай эх нутгаа

	Аав ээж хоёроо

	Ариун тунгалаг сэтгэлдээ

	Аргагүй санах чинь зөв.

	 

	Төрсөн нутгаа чи 

	Төчнөөн их боловч 

	Ширгэшгүй ариун заяа чинь

	Ши надад байна.

	 

	Танай нутаг сайхан ч 

	Тал хангай элбэг ч

	Өвөл зуны ган, зудаас 

	Үргэлж зайлан нүүж,

	 

	Нар салхинд түлэгдэж Хур бороонд нэвтэрч,

	Хөдөө нутгийн амьдрал

	Хүнд байдаг биш үү?

	 

	Үнэт чимэг зүүж 

	Үзэсгэлэнт хувцас өмсөж

	Өнгөт гоё ордонд 

	Өргөн баян амьдралд,

	 

	Сайн сайхан сууж 

	Саруул чөлөөтэй жаргаж,

	Баян миний гэргий болж

	Баялаг суухыг хүс! чи гээд

	 

	Шилэн шаазан авч 

	Шинэ цай дүүргээд,

	Хоньчин Жукэйд өгөөд 

	Ховдог нүдээр инээв

	 

	Бүрэг улцан нүд

	Бүдэг гэрэлд жартайх нь

	Өвгөд хөгшдийн ярьдаг 

	Үлгэрийн махчин санагдав.

	 

	Усан ганс шожигнуулж 

	Утаа амталж суугаа 

	Хаван болсон нүүртэй,

	Харгис данжаадын өөдөөс

	 

	Очит нүдээ гялалзуулж,

	Омог зоригоо хөвчилж,

	Казах хүүхэн Жукэй,

	Хариу болгож хэлсэн нь:

	 

	— Чи надаар бүү оролд!

	Чиглэсэн бодлоо буцааж ав!

	Чээжинд чинь хайрагдахгүй би 

	Цэцэнд чинь автагдахгүй би.

	 

	Ширүүн хар цайгаар 

	Шимэх уидаа хийхгүй,

	Шөлөнд хаясан будаагаар

	Шөнийн хоол хийхгүй

	 

	Харь газрын нутгаар 

	Эх орноо хийхгүй.

	Харгис дайсан чамаар 

	Эр нөхрөө хийхгүй.

	 

	Хууль зүйг минь эвдэж 

	Хувь хөрөнгийг минь сүйтгэж

	Анд нөхрөөс юунд салгав

	Ариун биеийг минь юунд доромжлов!

	 

	Хоёр биеийг минь уулзуулж аль!

	Хол нутагт минь явуулж аль!

	Хоньчин саальчин надад

	Хотын байдал бүгчим байна.

	 

	Өндөр байшин чинь өргөн боловч

	Өссөн гэрээс минь зайгүй байна

	Энэ хот сайхан боловч 

	Эх нутагт минь хүрэхгүй байна! гээд

	 

	Санаж бодсон зүйлээ 

	Санаа алдан гуньхраад 

	Шаналсан зовлондоо дарагдаж

	Шанаагаа тулан суув.

	 

	Ийм үгийг сонсож

	Их л зэвүүцсэн боловч 

	Хөгшин данжаад биеэ барьж

	Хүүхнийг ингэж аргадав.

	 

	Омог уур ихтэй

	Онц ширүүн харцтай,

	Хөдөөгийн хонгор хүүхэн минь

	Хүнд байдлаа орхи!

	 

	Аз жаргалыг чинь нээх 

	Алтан түлхүүр надад байна.

	Авааль нөхөр чинь болох

	Амраг хүн чинь би байна!

	 

	Эвлэг хөөрхөн чамайг 

	Эхнэрээ болгож авахаар

	Бай баян Авдолдайд 

	Баахан хөрөнгө өгсөн би.

	 

	Эрээн цоохор хоргойгоор

	Дэр дэвсгэрээ хий.

	Энгүй зөөлөн торгоор 

	Дээл хувцсаа хий!

	 

	Чихрийн амтат архийг 

	Шаазан дүүргээд уу! 

	Чиглэсэн миний үгийг 

	Сэтгэлдээ дүүргэн ав! гээд

	 

	Өвгөн данжаад босож 

	Өндөр ширээний дэргэд

	Халзан толгойгоо илж,

	Хар тоорцгоо засаад,

	 

	Нарийн гурилтай хоол 

	Янпи шаазанд хийлээ. 

	Нарийхан хоёр савх 

	Янзалж хөндлөн тавилаа.

	 

	Бурмын амттай архийг

	Бумбагар жүнзэнд дүүргээд,

	Жукэй хүүхний өмнө 

	Зүглүүлж авчирч өгөөд

	 

	Хоол, цай, архийг 

	Хослуулж тавтай хэрэглэ!

	Хонгор хүслийн минь хариуд

	Хойшилшгүй үгээ хэл гэв.

	 

	Хоол ч идэхгүй би

	Цай ч уухгүй би

	Ганц нөхрийг минь гаргаж аль!

	Газар оронд минь явуулж аль!

	 

	— Харин чи баян ч 

	Ханилсан нөхөрт хүрэхгүй

	Халуун зүрх шаналсан ч

	Хар архинд хууртахгүй гээд

	 

	Өндөр чанга дуугаар 

	Өөдөөс нь шууд хэлээд 

	Суусан сандал дээрээс 

	Суга үсрэн бослоо.

	 

	— Ай яаж байна.

	Ааштай зан хэрэггүй шүү

	Юм бүхэнд уурлаад 

	Юу хийнэ ээ чи,

	 

	Учир зүйг мэдэхгүй

	Уурлаж байна чи,

	Хүний хэлийг мэдэхгүй бол

	Хүчээр чамайг авна гэж,

	 

	Тэнтгэр халзан данжаад

	Тэнхээ мэдэн хашхираад,

	Ганс гүц хоёроо

	Гартаа зэрэг авав.

	 

	Жукэй улам хорсож,

	Зөрүүд чанга дуугаар

	— Хорвоогийн гашуун бүхнээс

	Холдуулж салга намайг!

	 

	Харгис зантай чамаар 

	Ханиа хийж чадахгүй гэж,

	Олон удаа би

	Онцолж хэлсэн бишүү

	 

	Амраг нөхрийнхөө төлөө

	Ариун санааны үүднээс 

	Араатан сэтгэлт чамд 

	Амиа өгөхөөс буцахгүй,

	 

	Нөхрийг минь хаа нуусан бэ?

	Нүх шороонд хийсэн үү?

	Гаргаж өг, хэлж аль 

	Галзуурсан муу нохой гээд

	 

	Шаазантай архийг нь авч

	Шал руу түргэн хаяад,

	Аягатай хоолыг нь бариад

	Ахиад Ши-рүү шидэв.

	 

	Шаазангийн хагарах чимээ

	Шалан дээр гарлаа 

	Шар нүдтэй данжаадын

	Шанааны цус урслаа.

	 

	Шалан дээгүүр, архи, хоол нийлэв

	Шанааны цус түүний дээр дусав.

	Харгис данжаад толгойгоо бариад 

	Халуун цусаа алгаараа дарав.

	 

	Ховдог Ши-гийн зүрхэнд ч

	Хорон санаа бий шүү дээ!

	Хоньчин хүүхний зүрхэнд ч

	Хорсол тэмцэл бий шүү дээ!

	 

	 

	 

	 


ЗУРГААДУГААР БҮЛЭГ

	 

	«Ардын хүү бэрх цагт 

	Нөхөртөө хайртай байдаг

	Адууны хүү бэлчээрийн дунд

	Ижилдээ хайртай байдаг»

	 

	Өвлийн шөнө салхи шуугьж

	Хаалга цонхыг балбаад

	Өлсгөлөн оготно ноцолдон чарлаж 

	Хажуу талаар гүйлдээд,

	 

	Явцуу шавар байшингийн

	Ялзарсан муухай чийгт,

	Хамаг бие нь чилж,

	Хамар ам нь хатаад,

	 

	Зоригт эр Мамий

	Зовж шаналж байв,

	Уур омгийн тэмцэл нь 

	Улам өрнөж байлаа.

	 

	Шар эсгий дэвсгэр 

	Биеийг нь нухаж байвч 

	Шалны хүйтэн чулуу 

	Бэрхтэй хайрч байвч,

	 

	Шөнийн жаварт шуурга 

	Шүгэл зэгс шиг орилж 

	Үхэл зовлонг дуудах мэт

	Өөдгүй муухай дуугарч байв.

	 

	Харанхуй байшингийн буланд

	Казах залуу Мамий 

	Чимх нойроо авахдаа 

	Чилсэн биеэ амрахдаа

	 

	Сар шиг тунгалаг царайтай

	Сайхан хүүхэн Жукэйгээ

	Зүрхэн дундаа тэвэрч Зүүдэн дундаа үзэв.

	 

	Цэцгийн гуа цоморлог шиг

	Чимэгт уран нүдтэй,

	Хонгор хүүхнийхээ хүзүүгээр

	Хоёр гараараа тэврээд,

	 

	Үхлийн авсан дотор 

	Үнсэн хэвтэж байхад нь

	Хажууд нь наалдаж хэвтсэн

	Хайрт амраг Жукэй нь:

	 

	Навчны сүүдэр бөмбөрөх шиг

	Намрын бороо асгах шиг

	Нулимс минь хатахаа болив.

	Нүд минь онгойхоо болив.

	 

	Зүрх сэтгэлээрээ дуудъя!

	Зүүд бодлоор эрье!

	Хайрт минь надад ирээч!

	Халуун үгээ хэлээч!

	 

	Зол заяаг минь үзүүлэх 

	Эх орон минь хаана байна?

	Зориг хүчийг минь нэмэх

	Эр нөхөр минь хаана байна.

	 

	Өндөр сайхан Алтайдаа

	Дуугаа дуулж явах сан.

	Өнгөт сайхан Толбодоо

	Малаа усалж явах сан

	 

	Ачит буурал аавынхаа 

	Аяганд нь цай хийх сэн 

	Амраг хайрт ээжийнхээ 

	Хөлд нь хучлага засах сан гэв.

	 

	Хүсэлт эх орон минь 

	Тэртээ байна хонгор минь!

	Хүлээж байгаа нөхөр минь

	Тэвэрч байна хонгор минь!

	 

	Заяаж төрсөн орондоо 

	Заавал очно хоёулаа.

	Битгий зов! Хайрт минь!

	Би дэргэд чинь байна гээд,

	 

	Чээжийг нь чанга тэврэхэд

	Цэл хүйтэн байлаа.

	Хацрыг нь бас үнсэхэд 

	Хачин зөөлөн байлаа.

	 

	Итгэлт үгээ ярилцаад 

	Ингэж хэвтэж байтал!

	Хар царайтай Ши 

	Хажууд нь гэнэт ирээд

	 

	Байг, битгий зүүдээ хөө!

	Баяртай, гунигтай аль нь ч

	 

	Ороолон чөтгөрт очих гэж

	Орчлонгийн мууг зүүдэлж байна

	 

	Унтах нойртоо зовж

	Уйлан бархиран шаналаг! гэж

	Согтуу хүний дуугаар

	Солиотой юм шиг хашхирав.

	 

	Мамий ингэж зүүдлээд

	Маш цочин сэртэл

	Хэвтэж байсан хүүхэн

	Хэдий нь алга болжээ.

	 

	Хүйтэн шуурга сүнгэнээд,

	Хөндий байшин дүнгэнээд,

	Зэрлэг тэнэмэл дуугаар

	Зэвүүн гэгч нь чарлаж,

	 

	Зүүдэнд орсон хятадын

	Зүхэж байгаа юм шиг

	Харийн орны гаслангаар

	Хараан занаж байв.

	 

	Гал ус хоёрын

	Хэцүү хатуу зовлонд

	Гар хөл хоёроо

	Хэдэн удаа хутгаж

	 

	Аюул дарлал хоёрын

	Алх дөшний завсар,

	Улайсан төмөр шиг давтуулавч

	Хөрсөн төмөр шиг хэлбүүлэвч

	 

	Халуун сайхан зориг нь

	Хайлсан ширэм шиг урсаагүй.

	Хатан бат тэмцэл нь

	Хар тугалга шиг зөөлрөөгүй.

	 

	Зовлонд дасаж сурсан

	Зоригт эр Мамий,

	Бээрсэн гараа зангидаж

	Биеэ хурааж хэвтэхдээ

	 

	Амраг хайрт Жукэйгээ,

	Аав, ээж хоёроо,

	Туургат бор гэрээ,

	Туурайт хурдан морио,

	 

	Анчин хүрэн бүргэдээ,

	Анд олон нөхдөө,

	Санан бодож байж

	Санаа алдан хэвтэв.

	 

	Элдвийг ингэж бодоод

	Эргэн хөрвөөн хэвттэл

	Түлхүүр цоож хангинаад

	Төдхөн хаалга нээгдэв

	 

	Унд нэртэй халуун ус

	Хоол нэртэй заваан будааг

	Нэжгээд саванд хийгээд

	Нээлттэй хаалгаар ирсэн

	 

	Зарц хятадын араас

	Зандалчин харгис цагдаа

	Өлөн хар нүдээр

	Өлбөлзөн ширтэж байлаа.

	 

	Уйтгарт гашуун шөнө

	Урьдын хэвээр өнгөрөөд

	Аймшигт зовлонгийн өдөр

	Ахиад хүрч ирэв.

	 

	Казахын хүү Мамий

	Харанхуй нүхэн дотор

	Өчүүхэн юм идэж

	Өлөн элгээ норгоод

	 

	Өглөөний нартай уралдаж

	Өдрийн түрүүчтэй зэрэгцэж,

	Хиртэй хувцсаа өмсөж

	Хийдэг ажилдаа гарав.

	 

	Балмад харгист доромжлуулж

	Баян пүүст дарлуулж,

	Хийж байгаа ажилд нь

	Хэмжээ тоо байдаггүй.

	 

	Тэмээний хэвтэр засах,

	Тэнгийн ачаа жиших,

	Хашааны цас арилгах,

	Хар ус авчрах,

	 

	Гурил, будаа хураах,

	Гуалин банз хөрөөдөх,

	Гаднын хүнд ажилд

	Ганцаараа зүтгэдэг байв.

	 

	Урьдын эдэлсэн зовлон дээр

	Шинэ аюул нэмэгдэхийг,

	Урьдаас тааж мэдсэн шиг

	Шинэ ажил нэмэгдээд,

	 

	Өөрийн харгис эзний

	Өөр бусад худалдсан

	Үхэр, адууны ширийг

	Үүрэх ажилтай болов.

	 

	Хөлдүү ширийг үүрээд

	Хөрш нэгэн пүүст,

	Хүргэж тушааж өгөхөөр

	Хүнд ажилдаа зүтгэв.

	 

	Таван үхрийн ширийг

	Татлага олсоор баглаж

	Ардаа үүрэн тээгээд

	Аахилан зүтгэн явсаар

	 

	Айлын пүүст ширээ

	Аваачиж тушааж өгөхөөр,

	Өндөр шавар хэрмийн

	Өргөн хаалгаар ормогц,

	 

	Гав төмөр тушаатай

	Ганц монгол хүнийг

	Казах хүү хараад

	Гайхан гөлрөн зогсов.

	 

	Харийн түрэмгий хотонд

	Халх хүнийг үзэхэд,

	Харах нүдэнд дулаан байв.

	Халуун сэтгэлд дотно байв.

	 

	Хөмсөгний дээрээс цас унаж

	Хүйтэн жавар нүүрийг алгадавч

	Соёо сахалд нь мөс хөлдөж

	Соргог нүдэнд нь цан бүрхэвч,

	 

	Зоригт хүү Мамий

	Үүрсэн ширээ буулгаж,

	Зовлонт ганц монголын

	Өөдөөс нь ширтэж зогсов.

	 

	Элбэг цасан дээгүүр

	Ээтэн гутлаар гишгэж,

	Хангинасан төмөр тушааг

	Харжигнуулан дуугарган байж

	 

	Урт модон шүүрийн

	Бүдүүн ишээс бариад

	Уудам хашааны хогийг

	Бөөгнүүлэн шүүрдэж яваа

	 

	Үзүүрсэг нэхий дээлтэй

	Үнэгэн том малгайтай,

	Чийрэг тэр монгол

	Чиглэн алхалсаар яваад,

	 

	Мамий хүүтэй учирч

	Магнай дүүрэн уулзаад,

	Амар мэндээ солилцож

	Анх танилцсаны дараа,

	 

	— Нүүртээ сүртэй

	Нүдэндээ галтай,

	Аавын хүү чи

	Арьс үүрээд хаачих нь вэ?

	 

	Худалдаа наймаа хийхээр

	Хувийн хэргээр явна уу?

	Аян жин тээгээд

	Айлд зарагдаж явна уу?

	 

	Алс нутаг хаана вэ?

	Алдар нэр хэн бэ? гэж

	Талын малчин монголын

	Танилцаж асуусны хариуд

	 

	— Төрсөн эх нутаг минь

	Монгол газар байна.

	Төрөл садан нөхөд минь

	Мөн тэнд байна.

	 

	Алдар нэрийг минь танья гэвэл

	Мамий гэдэг билээ

	Аж байдлыг минь мэдье гэвэл

	Малчин, анчин билээ.

	 

	Хувийн эрхийг эдэлж

	Худалдаа хийх гэж ирээгүй,

	Хорт санаатанд баригдаж

	Холын энд ирэв.

	 

	Навч цэцгийн толгой

	Намиран халиуран байхад

	Намрын борооны үүл

	Нарыг халхалж байхад,

	 

	Харгис дайсанд хавчигдаж

	Өссөн нутгаас салсан юмаа.

	Харийн дээрэмчинд баригдаж

	Өргөн түмнээс тасарсан юмаа.

	 

	Хэв байдал чинь монгол байна

	Хэлний чинь аялгуу содон байна.

	Эх нутаг чинь хаана вэ?

	Эрхмийн нэр хэн бэ? гэв.

	 

	— Алтай Хангай уултай

	Ариун Сэлэнгэ мөрөнтэй

	Ар монголын нутгийн

	Адуучин Батаа би байна.

	 

	Цонж хотын газарт

	Цөлөгдөж ял хүлээгээд,

	Эх нутгаасаа хөөгдөж

	Эхлэн гарснаас хойш

	 

	Арван хоёр сар

	Аран болоогүй байна.

	Аюул зовлон гэдэг чинь

	Зуун давхар байна.

	 

	Цагаан сарын эхээр

	Цас мөсний дундуур

	Уул тал туулж

	Уртын замыг дагаж

	 

	Хүлэгт биеэ баглуулж,

	Хүнд мэдлээ захируулж,

	Энэ газар ирээд

	Эдүгээ хүрч байна.

	 

	Өндгөн толгой минь

	Үсэндээ дарагдаж гүйцлээ.

	Өмссөн хувцас минь

	Хир болж гүйцлээ.

	 

	Ариун цагаан идээний

	Амтыг авалгүй удлаа

	Аргалын хөх утааны

	Үнэрийг авалгүй удлаа.

	 

	Ар гэрээс сураггүй

	Ах дүүгээс чимээгүй

	Хэл хүргэж ч чаддаггүй

	Хэрэг ял ч хүнд

	 

	Хэдэн жилийн өмнөөс

	Энэ хэргийг үйлдэж,

	Хийх гэсэн ажилдаа

	Эсэн мэнд явсаар

	 

	Хүсэж санасан бүхэн минь

	Хөндлөнгийн саадгүй бүтэж байв.

	Хөл гишгэх газар минь

	Хөрст дэлхийд элбэг байв.

	 

	Хийж явсан хэрэг минь ч

	Гайхуулах гавьяатай биш,

	Хэдий тийм боловч

	Ганц чухал зорилго байв.

	 

	Албан татвараар ноёд баяжиж

	Аврал гүрмээр лам нар цадаж

	Худалдаа наймаагаар пүүс юмжиж,

	Худал мэхээр зальтан завшаад

	 

	Гадаад дотоодын дайсанд

	Ард минь дарлагдаж байхад

	Газар орны минь дээгүүр

	Аюул ихдэж байхад,

	 

	Идэмхий харгис дайсантай

	Эрс тэмцэхийн төлөө!

	Ил далдын аргаар

	Эрслэн тэмцэж эхлэв.

	 

	Үйлдсэн тэр хэрэг минь

	Засгийн хуульд харштай ч

	Өргөн түмэн ардыг минь

	Заяа золтой холбоотой

	 

	Манай хошууны ноён

	Хятадын өрд баригдаад

	Малчин ардын сүргээс

	Хэд хэдээр тасалж,

	 

	Суурин хятадын даамалд

	Шууд өгөхөөр хуйвалдсаны

	Учир залийг мэдээд

	Уур омог минь буцалж

	 

	Мөлжигч этгээдийн хөрөнгөнд

	Мөлхөн гэтэж очоод

	Гал түймэр тавьж

	Гадна дотногүй шатаасан юм.

	 

	Авцалдуулж тавьсан түймэрт

	Авлагын данс шатсанд

	Хэрэг явдал үүсэж

	Хийсэн ажил минь илрээд,

	 

	Түрэмгий харгис ноёдод

	Төрсөн бие минь баригдаад

	Хоног сараар эрүүдүүлж

	Хоёр хонгоо ухуулаад

	 

	Бас нэгэн хэрэг

	Баримт болж нэмэгдээд

	Хийсэн хэргийн ял минь

	Хэмжээ хязгааргүй ихдэв.

	 

	Таван жил дараалан

	Албан татвар төлөөгүй

	Танхай балмад этгээд гэж

	Авлигач ноёд өшөөд,

	 

	Эзэн төрдөө тэрсэлсэн

	Улс төрийн хэрэгтнийг

	Энэ дэлхийн хөрснөөс

	Устгаж арилгавал таарна гээд,

	 

	Харгис хуулийн газраас

	Алах ял оноосонд

	Харьяат хошууны ардууд

	Ам нэгдэн эсэргүүцэв.

	 

	Харийн дайсны гарт

	Хамаг эрхээ атгуулсан

	Харанхуй тэнэг түшмэд

	Хатуу чанга шийтгэвч

	 

	Ард түмний хилэнгээс

	Нэгэнт тэд айхдаа

	Ариун цагаан биеийг минь

	Нэлээд удаан зовооё гээд,

	 

	Хөл гарыг минь хүлж

	Хүзүү толгойг минь дөнгөлж,

	Харийн энэ хотонд

	Хаяж цөлсөн юмаа.

	 

	Анд олон нөхөд минь ч

	Хүсэл санаанд хэвээр байна

	Алтан сайхан бие минь

	Хүний газар зүдэрч байна.

	 

	Аймшигт бэрхийг эдэлж

	Хоног сар өнгөрөөж

	Айлын хогийг арилгаж

	Хоол олж явна.

	 

	Хэдий би зүдрэвч

	Хэтийн зорилго орхихгүй.

	Хэрцгий муу нохдоос

	Хэрхэвч өшөөгөө авна.

	 

	Энд ирсэн хэрэг минь

	Ийм байна нөхөр минь!

	Эрхэм залуу чамд

	Итгэж ярив би.

	 

	Одоо чиний явдлыг

	Олж сонсохыг хүснэ.

	Яагаад ийм болсноо

	Ярьж өгнө үү надад,

	 

	Башир муухай зовлонд

	Бас л орсон биз гэж

	Шийдмэг хэлээд Батаа

	Шинэ танилаа харав.

	 

	Халхын хүү Багаагийн

	Хандаж хэлсэн үгэнд

	Казах хүү Мамий

	Хариу болгож хэлсэн нь:

	 

	— Оюу хөх тэнгэр

	Орой дээр цэлмэхэд

	Онгон бүргэдийн далавч

	Оргилын дээгүүр дэвэхэд

	 

	Өндөр буурал Алтай минь

	Өнгө жавхлантай байдаг сан.

	Өлгий болсон нутаг минь

	Өвгөд дээдсийн домогтой сон.

	 

	Арвин дэлгэр Толбо минь

	Рашаан болж байдаг сан.

	Алтан мөнгөн загас

	Дунд нь тоглож байдаг сан.

	 

	Түмэн сүргийн бэлчээр

	Уудам болоод сайхан сан.

	Түрсэн дууны минь цуурна

	Уран болоод цэцэн сэн.

	 

	Өвтөгс энэ нутгийн

	Өлзий болсон ууланд

	Өргөн баян Толбын

	Өнтэй нутгийн саванд,

	 

	Намрын эхэн сарын

	Найртай нэгэн өдөр

	Идээ цагаа тавьчихсан,

	Эсгий гэрийн дотор

	 

	Өвгөд эмгэд настныг

	Үзэсгэлэнт гуа хүүхнүүдийг

	Үеийн залуу эрсийг

	Өргөн олноор цуглуулж,

	 

	Тарган хонины махаар,

	Тараг, айргийн дээжээр,

	Таваг аяга дүүргэж,

	Танил олондоо дэвшүүлээд,

	 

	Амт төгөлдөр цэнгэлээ

	Амар тайван дэлгэж,

	Аялгуут найрын дуугаа

	Арван зүгтээ өргөөд,

	 

	Хоньчин хонгор хүүхэнтэй

	Хоёр биеэ холбож,

	Настын амьдралаа нэгтгэж

	Найраа хийж байтал,

	 

	Аршийн пүүсийн хятад,

	Арван хэдүүл ирээд,

	Хошууны лам ноёнтой

	Хуйвалдан нэгдэж байгаад,

	 

	Үнэнч хайрт хүүхний минь

	Үзэж ажиж байгаад

	Өчүүхэн жижиг хуримыг минь

	Үрэн таран хийлээ.

	 

	Мунхаг ноёдод хахууль өгч,

	Молдой лам нарт хээл өгч,

	Авах авлагын оронд

	Авааль эхнэрийг булаахаар,

	 

	Хэдүүлээ нууц нийлж

	Хэлэлцээ тохирсон нь тэр байжээ.

	Гэм түвэг үйлдэхээр

	Гэтэж ирсэн нь тэр байжээ.

	 

	Гар хөлөө холбосон

	Гадна дотнын харгисууд,

	Аашилж зандрах зэргээр

	Ард олны минь тарааж,

	 

	Төрөлх уламжлалыг эвдэж,

	Түгээмэл ёсыг бузарлаж,

	Найр цэнгэлийг зогсоож

	Наадам бүжгийг болиулж,

	 

	Хайрт хүүхний минь булааж

	Харийн газар аваачихад,

	Хойноос нь би хөөгөөд

	Ховдог Ши-д баригдав.

	 

	Эцэс сүүлийн үед

	Энэ хотонд авчраад

	Хоёр сэтгэлийг холдуулж

	Хоорондоо уулзахыг хориглов.

	 

	Хүний яриаг чагнавал

	Хүүхнийхээ сургийг сонсвол

	Ариун гэгээн бие нь

	Амьд мэнд бололтой.

	 

	Миний биеийн байдлыг

	Мэдэж авахыг хүсэж,

	Тогооч зарц нартай

	Дотно холбоотой байдаг гэнэ.

	 

	Олзны эхнэр болгохоор

	Ов санаа гаргасан

	Өөдгүй муу бодолтой

	Өвгөн халзан данжаад

	 

	Өмч болсон чи

	Өөрийн минь эхнэр бол

	Авдолдай баянаас

	Авлагын золиос болгож

	 

	Нас залуу биеийг чинь

	Надад тушааж өгсөн гэж

	Үдэш болгон шалж

	Үргэлж зовоож байдаг гэнэ.

	 

	Хоёр ариун биеийг минь

	Холдуулан зовоож байвч

	Хоньчин хүүхний минь зүрхийг

	Хорын хураар дэвтээвч,

	 

	Харгис тэр данжаадын

	Хар санааг хангахгүй.

	Хэзээ ч тэмцэж байгаад

	Хэв ёсоо сахина би.

	 

	Үйл явдал ийм байна.

	Үнэн зөвөөр ярив би.

	Ариун хоёр бие минь ч

	Адилхан зовлонд оржээ.

	 

	Буу барьсан цэрэг

	Цаана чинь гараад ирлээ.

	Буулгаж тавьсан ширээ

	Би тушаагаад явъя гэв.

	 

	Хайрт нөхрийнхөө үгийг

	Бодон бодон чагнаад

	Хавь ойрыг харж

	Болгоомжилж байсан Батаа.

	 

	— Хэрэв нэгэн цагт

	Хэрэг учир гарвал

	Хэл хүргээрэй надад

	Хэрээрээ тусална.

	 

	За баяртай Мамий минь

	Зав гарвал уулзаж байя

	Захих зүйл байвал

	Заавал хэлж байгаарай гэж

	 

	Хурц тод хэлээд,

	Хогоо шүүрдэн явахад нь

	— Хайрт нөхөр Батаа минь

	Харилцаж байя хоёулаа гээд,

	 

	Мамий ширээ үүрч

	Маш түргэн явсаар,

	Пүүст тушааж өгөөд

	Буцаж хаалгаар гарав.

	 

	Газар орноор тэнэсэн

	Хүйтэн зэврүүн салхи

	Гаслангийн дуугаар ульж

	Хөр цасыг долооход,

	 

	Бөөн бөөн цас

	Бөөгнөрч үймрэн хуйлраад

	Шавар хэрмийн мухарт

	Шавж наалдан хоргодоод,

	 

	Хараал дарлал хосолсон

	Харийн хотонд яваа,

	Казах залуу Мамийд

	Хавгүй муухай санагдав.

	 

	Этгээд санаатны дарлалд

	Энэ бие нь зовсон ч,

	Эрхэм хүүхнээ бодож 

	Элэг зүрх нь шаналсан ч,

	 

	Хүнд ажлын эрхэнд

	Хүдэр чадал нь няцаагүй,

	Залуу эр Мамий

	Замдаа явж байхдаа

	 

	Хүслэнт нутгаа санаж

	Хүүхэн хонгороо мөрөөдөж,

	Урам зоригоо сэргээж

	Уянгат дуугаа дуулсан нь:

	 

	«Хүйтэн өдөр болсон ч

	Хөрж даарч цуцахгүй.

	Хүүхнээ дайсанд бариулсан ч

	Хүсэл хайраа буцаахгүй.

	 

	Эх нутагтаа очихын

	Замыг яаж олъё доо

	Эхнэрээ олж авахын

	Аргыг яаж гаргая даа.

	 

	Үхлийн мэсийн өөдөөс

	Өвч чээжээрээ тулна би.

	Өөрийн эхнэрийн төлөө

	Өштнөөс хариугаа авна би.

	 

	Түрэмгий ёс хатуу ч

	Түрүүлсэн хутга минь хурц

	Төмрийн ир аюултай ч

	Төрсөн бие минь зоригтой гэж

	 

	Хүнд хол алхалтаар

	Хүйтэн жавар сөрж,

	Хөр цасыг гатчиж

	Хөлдүү газар гишгэж,

	 

	Харгис пүүсийн зүг

	Хандан буцаж явтал

	Буу сэлэм барьсан

	Бүлэг хүн ирээд,

	 

	Ялтан муу казах чи

	Ямар юм хийгээ вэ?

	Яам тамгын газраас

	Яаралтай дуудаж байна гээд,

	 

	Урт хар буугаар

	Ууц дунд нь чичиж,

	Урд хойно нь гараад

	Урагш туугаад явлаа.

	 

	Хийсэн хэрэг байхгүй

	Хэлсэн үг огтгүй

	Ширээ, пүүст тушаачхаад

	Чигээрээ явж байхад минь,

	 

	Хурдан бууны замгийг

	Хойш татаж сойгоод,

	Хурц төмөр сэлмийг

	Хуйгаас сугалж бариад,

	 

	Энэ газрын цэргүүд

	Эрхэм биед минь халдаж,

	Эрх ёсонд минь довтолдгийн

	Этгээд учир юу вэ? гэж

	 

	Мамий дотроо бодоод

	Маш их зэвүүцэж

	Магнай духаа үрчийлгэж

	Магадалж тэднээс асуусан нь

	 

	— Төв шударга зангаараа

	Төлөв томоотой явахад,

	Түрэмгий авир үзүүлж,

	Түрж намайг туудгийн,

	 

	Ямар шалтгаан болсны

	Явдал учрыг надад,

	Явж байгаа замдаа

	Ярьж өгөхийг хүснэ гэв.

	 

	Дундаа хэдэн бичигтэй

	Дугариг цагаан даавууг

	Энгэр дээрээ хадсан

	Эмсгий шүдтэй цагдаа

	 

	Үзүүрт жадтай буугаа

	Өмнөө зэхэж бариад,

	— Үхэр казах дуугүй яв!

	Үнэнээ одоохон мэднэ гэв.

	 

	Ямар хэрэг хийгээд

	Яргачин хэрцгий хуулийн

	Ялыг эдлэх болсноо

	Янз бүрээр бодсоор,

	 

	Хар цэрэгт туугдаж,

	Харгис цагдаад хөөгдөж,

	Яамны үүдэнд ирээд

	Дааман хаалгаар оров.

	 

	Харийн газрын яамны

	Хаалгыг түлхэн ормогц,

	Халуун цусыг сорох

	Хатуу аюул угтав.

	 

	Хэрэг зарга шүүдэг

	Хэрүүл маргаан тасалдаг,

	Хар яргын байшинд

	Казах залууг ормогц

	 

	Хүн алсан дээрэмчин шиг

	Хүрээ тоносон хулгайч шиг,

	Аюулт муухай дайсан шиг,

	Авч булаадаг луйварчин шиг,

	 

	Хүнд төмөр гинжээр

	Хүзүү гарыг баглав

	Хүйтэн хөх төмрөөр

	Хөлийг тушин холбов.

	 

	Ширүүн харцтай нүд нь

	Шилийн цаанаас гялалзсан

	Яргачин шинжийн царайтай

	Ярвагар бүдүүн түшмэд.

	 

	Казахын зоригт хүүг

	Харан байж хэлсэн нь

	— Тэнэг муу нохой чи

	Тэнэн хэрэн явахдаа

	 

	Зан мөртөө байдаггүй

	Зандран галзуурч байна уу?

	Баян пүүсийн хөрөнгөнд

	Байж ядан шунахдаа

	 

	Үнэт бараа хулгайлж

	Өөр бусдад зарав уу?

	Хэчнээн юу авч

	Хэнд зарсныг хэл!

	 

	Хийсэн буруугаа хүлээвэл

	Хэлтрүүлж чамайг тавина.

	Хэрэв нуугаад байвал

	Хэрхэвч чамайг өршөөхгүй гэв.

	 

	Эрэлхэг эр Мамий

	Энэ үгийг сонсоод

	Уур омгоо барьж

	Учирлан ингэж хэлэв.

	 

	— Хуулийн их түшмэл минь

	Хураан авч сонсоно уу?

	Худал үгийг хэлээгүй

	Хулгай зэлгий хийгээгүй

	 

	Гэмгүй явж байхад

	Шууд барьдаг нь юу вэ?

	Гинж тушаа хэрэглэж

	Шүүж байцаадаг нь юу вэ?

	 

	Бараа хулгайлав гэдэг чинь

	Басамжилж гөрдсөн хэрэг

	Мөнгө авсан гэдэг нь

	Мөшгөж гүтгэсэн үг

	 

	Өссөн эх орноосоо

	Хол яваа ч гэсэн

	Өөрийн эцэг эхээс

	Далд байгаа ч гэсэн

	 

	Унасан газрын нэрийг,

	Угаасан усны ачийг,

	Ураг төрлийнхөө алдрыг,

	Удам ёсныхоо хүндийг,

	 

	Хулгайн ажлаар бузарлахгүй,

	Хуурмаг үгээр гутаахгүй гэж,

	Цолмон нүдээ гялалзуулж

	Цовоо чанга хэлэв.

	 

	Өт шиг догшин ууртай,

	Өөдгүй хэдэр зантай

	Харгис хуулийн түшмэл

	Хар царайгаа барайлгаж,

	 

	— Дээдэс баядын хөрөнгийг

	Дээрэмдэн хулгайлж үрсэн,

	Тэрслүү хорт явдалтай

	Тэнэмэл золбин казах чи

	 

	Хэлэлгүй байж давъя

	Хэнэггүй сууж гаръя гэж

	Өмхий санаа өвөртөлж

	Өөрийн булайг нууна уу?

	 

	Манай журмыг зөрчиж

	Манжийн хуулийг гажиж

	Зальхай хэрэг үйлдсэн

	Задарсан муу казах вэ?

	 

	Аргалж гөлийж байгаад

	Ялаас мултрахыг бодно уу

	Арьс махыг ураад

	Яснаас чинь би асууя.

	 

	Арслангийн өөдөөс архирсан

	Араатан чонын үлгэрээр,

	Хуулийн өмнө тэрсэлсэн

	Хулгайч яадгийг үзүүлье.

	 

	Үүний дээлийг тайл!

	Эрүү шүүлт тулгая!

	Толгойг нь бөхийлгөн хэвтүүл!

	Товцог ташуураар нүдье гэв.

	 

	Дүрэм хуулиар гайхуулсан

	Махчин түшмэдийн үгийг

	Дөрвөн барлаг сонсоод

	Мамийг зодохоор ирэв.

	 

	Хөл толгой хоёр дээр

	Нэг нэг хүн дараад,

	Хүнд бүдүүн ташуурыг

	Нэг нэг хүн бариад

	 

	Тоо хэлж байгаад

	Ээлжлэн цохиж гарав.

	Товцог ташуурын сур

	Эрчтэй бууж эхлэв.

	 

	Хөрс чийрэг мах нь

	Шалбаран урагдаж хорслоо.

	Хүрэн улаан цус нь

	Шархнаас урсан гарлаа.

	 

	Хэд цохисны дараа

	Хэрцгий тэр түшмэд

	Ширээний цаанаас өнгийж

	Ширүүн том дуугаар

	 

	— Омог бардан зантай

	Оргодол хар нохой чи

	Хулгай хийсэн гэдгээ

	Хуудуугүй одоо хэл!

	 

	Хэчнээн юу авч

	Хэнд аваачиж зарсан бэ?

	Нээрэн чамайг хэргээ

	Нэгд нэггүй хэлбэл

	 

	Хуулийн хатуу ялаас

	Хөнгөлж чамайг өршөөнө.

	Хувийн эрх ёсоор

	Хүний зэрэгт үзнэ.

	 

	Тэр ч байтугай чамайг

	Залуу эхнэртэй чинь хамт

	Тэртээ хол нутагт чинь

	Заавал явуулж өгнө гээд

	 

	Билүүн цэнхэр царайтай

	Бэндгэр тарган хятад

	Вэн шиг шар гараа

	Бэлзийтэл сарвайж байгаад

	 

	Энэрэнгүй зөөлөн сэтгэлээс

	Ятгаж байгаа шинжтэй

	Энэ хэдэн үгийг

	Ярьж хэлж ирэхэд нь

	 

	Магнай дүүрэн зоригтой

	Мамий хүү өндийж,

	Том нүдээ дүрлэлзүүлж,

	Тод дуугаа цуурайтуулж,

	 

	— Хахууль авагч та нарын

	Хуурамч үгэнд орохгүй,

	Харгис муу ёсны

	Худал гүтгэлэгт автахгүй.

	 

	Хээр талын замаас

	Хэрж хүлж авчраад

	Эцсийн үед харин

	Эрүү тулгаж гөрдөнө үү.

	 

	Төрийнхөө хуулийг нугалж

	Түвэг удан байж,

	Түмний цусыг хөхдөг

	Түрэмгий новш гэтэл

	 

	Өнөө хятад уурлаж

	Өшиглөж Мамийг зодоод

	— Хог ухсан гахай

	Хот хэссэн нохой

	 

	Башир муу аргаар

	Бас л хэлэхгүй байна уу?

	Балбаж цохь дахиад гэж

	Бархиран чарлан байв.

	 

	Сэг улай үзсэн

	Хээрийн чоно шиг шавж,

	Сэвс гүзээ харсан

	Хэрээ шаазгай шиг шулганаж,

	 

	Мах зулгаагч дөрөв

	Мамийг дахин дарж,

	Уур шарынхаа балмадаар

	Улам чанга ташуурдав.

	 

	Өвдөг тохой нухсан

	Өргөн хатуу шал дээр

	Өр зүрхийг зовоосон

	Өст муу дайсны доор

	 

	Алимад зовлон амсаж

	Ариун цусаа урсгавч

	Авлигач тэдэнд дарлуулж

	Алаг махаа уруулавч,

	 

	Хүдэр бөх биетэй

	Гүжир бат зоригтой,

	Ардын хүү Мамий

	Араа шүдээ зуугаад,

	 

	Товцог ташуурын сурд

	Ёо гэж хэлсэнгүй,

	Толгой хөлөө даруулавч

	Ёх гэж орилсонгүй.

	 

	Дээл хувцсыг тайлж

	Дээрэнгүйлж баахан зодоод,

	Дэлгэр арвин зоригийг нь

	Дээрэлхэж баахан басаад,

	 

	Нэлээд ташуурдсаны дараа

	Нэгэн үе зогсож

	Өтөл бэртэгчин тэд

	Өндийлгөж суулгаж байгаад

	 

	— Задарсан муу гуйлгачин

	Заавал одоо хэл

	Жанчиж зодохыг больж

	Завсарлаж түр амраая

	 

	Нүнжиггүй авир гаргалгүй,

	Нүсэр хэргээ хэлбэл

	Нүдэж жанчих ч байтугай

	Нигүүлсэж өршөөнө чамайг гэв.

	 

	— Шүүс цусыг минь сороод

	Сүр жавхааг унтраахгүй.

	Шүүж байцааж асуугаад

	Сүрдүүлж гүтгэж чадахгүй.

	 

	Харийн яамны үүдэнд би

	Хангинасан гинж зүүвч

	Хатуу цаазын ташуурт би

	Халуун цусаа гарздавч,

	 

	Цохигч та нараас айхгүй

	Цонжийн ноёдод бөхийхгүй.

	Ташуурын сураас хулчийхгүй.

	Танай ёсонд мөргөхгүй гээд,

	 

	Өгзөг хонгоны мах

	Өм цөм шалбараад

	Өндийж суухын аргагүй

	Өвдөж хорсон байвч

	 

	Зоригт эр Мамий

	Шүдээ тас зуугаад

	Золбоот чанга дуугаар

	Шүүгчийн өөдөөс хэлэв.

	 

	— Засаг төрийг дайрч

	Заавар журмыг эвдээд

	Үхэр санаат казах чи

	Үгээ хэлэхгүй байна уу?

	 

	Хэрцгий бүдүүлэг хэргийг чинь

	Төрийн хууль мэднэ.

	Хэдэр зөрүүд занг чинь

	Түшмэл би мэднэ.

	 

	Хавирга сүврэгийг чинь хадаж

	Хар толгойг чинь аваад,

	Хаа мөчийг чинь тасдаж

	Хайрт амийг чинь үрээд

	 

	Дотор өөхийг чинь царцаагаад

	Тосон чөмгийг чинь хөлдөөнө.

	Халуун цусыг чинь шавхаж

	Хатан зүрхийг чинь хөргөөнө гэж

	 

	Ширээ шаасан түшмэд

	Ширвэж Мамийг занаад

	Харгис хэдэн цагдаадаа

	Хатуу тушаал өгсөн нь:

	 

	— Манай ёсыг дүйвээж

	Мандсан төрийг бузарласан

	Малаас тэнэг ухаантай

	Мангуу тэнэг казахын

	 

	Гарыг баглаж хүлсэн

	Гав гинжийг авалгүй

	Хөлийг тушиж холбосон

	Хүйтэн тушааг салгалгүй

	 

	Харанхуй шоронд хориод

	Харуул манаа тавь!

	Хаалгыг бөхлөн түгжээд

	Харж сэргийлж хоно гэв.



	




	ДОЛООДУГААР БҮЛЭГ

	 

	«Малчин казахын үрс

	Мамий, Жукэй хоёр минь

	Маргааш ямар байдалтай

	Мандах нарыг угтах бол»

	 

	Тачигнасан жавар дүүрсэн

	Тас харанхуй шоронд

	Цэл хүйтэн хана түшиж

	Цэвдэг хөлдүү шал дээр

	 

	Чимээ аниргүй шөнийн дунд

	Чичрэн дагжин сууж байгаа

	Гаслант залуу Мамийн

	Гар хөл нь чинэрээд,

	 

	Харанхуй бохир шоронд

	Казах хүү зүдэрч байвч

	Ханхар өргөн чээжинд нь

	Халуун зүрх нь шаналж байв.

	 

	Хуйвалдсан харгис нохдын

	Хударгагүй муу мэхийн

	Худал хэрэгт гүжирдүүлж

	Хулгайч нэрийг хүлээгээд

	 

	Эрхтэн мөчөө хүлүүлсэн

	Эрэлхэг эр Мамий,

	Ивээлгүй шоронгийн үүд рүү

	Итгэлгүй харцаар ширтэвч,

	 

	Тархи толгой нь дүйрч,

	Тагнай ам нь хатаж байв.

	Хүзүү сээр нь хөшиж

	Хөл гар нь өвдөж байв.

	 

	Гэрэл тусах цонхгүй

	Гэгээ орох завсаргүй

	Гандангийн бөглүү мухарт

	Гинж төмөр дуугаргаад,

	 

	Улаан харгана хатгах шиг

	Урагдсан шарх нь хорсовч

	Айхавтар жаварт хайрагдаж

	Ам эрүү нь чичрэвч

	 

	Санал хүсэл нь эвдэрч

	Сайхан амьдралыг мартсангүй.

	Санасан санаандаа хүрэх

	Саруул зориг нь оволзоод

	 

	Хөгц чийг үнэртсэн

	Хөндий хонгил шоронд,

	Хөгжилт хоолойгоор хангинуулж

	Хүсэлт дуугаа дуулсан нь

	 

	Хоосон ядуугийн эрхшээл

	Хорвоо ертөнцөд хэцүү еэ.

	Хоёр биеийг минь ангилсан

	Хорт санаа хэцүү еэ.

	 

	Хэцүү энэ байдлаас

	Хэрхэвч би няцахгүй,

	Хэрцгий түшмэдийн шүүлтээс

	Хэзээ ч би сүрдэхгүй.

	 

	Армаг хөлгөө унаад

	Хээрийн тоос босгох сон.

	Амраг Жукэйгээ аваад

	Хэтийн жаргалаа зохиох сон.

	 

	Хөлөг морь минь намайгаа

	Хүлээж байгаа даа тэнд

	Хүүхэн хонгор минь намайгаа

	Хүсэж байгаа даа энд

	 

	Битүү шоронгийн цонхоор

	Нар хэзээ гэрэлтэх бол

	Бид хоёрын амьдралд

	Сар хэзээ гийх бол

	 

	Түрийнд байгаа хутгыг минь

	Нохойн нүд үзэхгүй

	Төрсөн баатар зоригийг минь

	Ноёдын хууль дийлэхгүй.

	 

	Зоригт хүнд хэрэг тулгарвал

	Гуталтайгаа ус гаталдаг,

	Золбоот моринд хэрэг тулгарвал

	Амгайтайгаа ус уудаг.

	 

	Энэ хэдэн бадгийг

	Эрэлхэг цовоо дуулаад

	Казах хүү босож

	Хана тэмтрэн байсаар,

	 

	Шүдээ тас зууж

	Шөрмөсөө хүчтэй зангируулж,

	Шоронгийн ханыг эвдэхээр

	Шууд зориглож эхлэв.

	 

	Хилэн гомдол ноцоосон

	Хэрсүү эр Мамий

	Итгэл дүүрэн шийдэж

	Ингэж эвдэхийг завдахдаа

	 

	Цагаан цасны өнгийг

	Улаан цусаар будах,

	Хурц ширүүн тэмцэл

	Хуйлран ирж явааг,

	 

	Өргөн ханын дотроос

	Яаж нэвт харах вэ?

	Үнэнч шударга нөхдөө

	Явааг юунд мэдэх вэ?

	 

	Ган төмөр хутгыг

	Шүдэндээ хөндлөн зуугаад,

	Галтай хар нүдээр

	Шөнийн харанхуйг ширтээд,

	 

	Монгол ээтэн гутлын

	Өргөн эсгий улаар,

	Мундаг том хэрмийн

	Өнцөг туйпууг дөрөөлөөд,

	 

	Бөх чийрэг гарын

	Бүдүүн лут хуруугаар,

	Баргил хэрмийн шавраас

	Барин бөхлөн байж,

	 

	Халхын хүү Батаа

	Ханхар чээжээ гаргасаар

	Харанхуй шөнийг сочоож

	Ханан хэрмийг давав.

	 

	Аманд зуусан хутгаа

	Гартаа шилжүүлж бариад,

	Алаг хар нүдээ

	Ганц ч цавчилгүй ширтэхэд

	 

	Үүд сахисан манаач

	Ор ганцаараа зогсож байв.

	Үзүүр хурц жад нь

	Оонын эвэр шиг ёрдойж байв.

	 

	Ийш тийшээ харан

	Эсгий улаа зөөсөөр

	Сэргэлэн эр Батаа

	Сэмхэн аяархан явсаар

	 

	Цаашаа харан зогссон

	Цагдаа манаачийн ард,

	Богино цагийн дотор

	Болгоомжтой гэгч нь очсонд

	 

	Хөх төмөр хутганы

	Хөндлөн хурц ирээр,

	Төвөнх ихтэй хоолойг

	Түргэн зуур дарав.

	 

	Санаандгүй байсан манаач

	Самбаа гаргаж чадалгүй

	Яаг гэж дуугараад,

	Яг гэдрэгээ ойчив.

	 

	Мөгөөрс нимгэн хоолой нь

	Архиран хурхиран дуугарч

	Мөчит дөрвөн эрхтэн нь

	Атиганан татганан хөдлөөд

	 

	Үхэж байгаа манаачийн

	Өвөр түрийг нэгжсээр,

	Шоронгийн хаалганы түлхүүрийг

	Шуурхай хурдан авлаа.

	 

	Сонор чихээ тавьж,

	Орчин тойрныг ажиглаад,

	Шоронгийн хаалганы дэргэд

	Онцлон түргэн очоод,

	 

	Хавтгай том түлхүүрээр

	Хар төмөр цоожны

	Хатуу өргөсийг гаргаж,

	Хаалга үүдийг нээмэгц,

	 

	Харанхуй шөнийн дунд

	Сүглийн зогсож байгаа

	Халхын хүү Батаагийн

	Сүрлэг сайхан дүрсийг

	 

	Мамий харанхуйд таниад

	Маш их баярлаж,

	Төмөр тушаагаа чирч

	Төдхөн яваад ирэв.

	 

	Хоёулаа тэврэлцэн үнсэлцээд,

	Хоорондоо шивнэн ярилцаад,

	Хүлэг тушааг эвдэхээр

	Хүчлэн ноцолдож эхлэв.

	 

	Аавын хоёр хүү

	Арга чадлаа нэгтгэв

	Аварга их хүчинд нь

	Төмөр хүлэг тасрав

	 

	— Орон нутгийн зүг

	Оргож бушуу яв!

	Унах тэмээ чинь тохоштой

	Урд чинь одоохон ирнэ гэж

	 

	Аянчин Батааг хэлэхийг

	Анчин Мамий сонсоод,

	Амраг хайрт хүүхнээ

	Ардаа орхиж болохгүй.

	 

	Заавал түүнийг авна,

	Яавал бүтэх вэ нөхөр минь!

	Замын холд ганцаараа

	Яасан ч би явахгүй.

	 

	Баатар зоригт Батаа минь

	Бас чи явна биз.

	Хамт гурвуулаа оргоод

	Хайрт нутагтаа очъё.

	 

	Өстөнд нөхрөө орхивол

	Өөдгүй хүний тэмдэг шүү

	Өлсөж ядарсан ч хайрлавал

	Үнэнч хүний журам шүү гэв.

	 

	— Мамий минь битгий тэг!

	Маргааш чамайг ална байх

	Үнэхээр хайрт хүүхний чинь

	Үүгээрээ би хамгаалъя.

	 

	Би оргож болохгүй

	Биелүүлэх хэрэг их байна.

	Тэнд очсоноос илүү

	Энд байх нь чухал байна.

	 

	Цонжоос оргох зорилгыг

	Цохолж онцолж бодсон бол

	Аль хэдий нь явчих

	Арга зай байсан юм.

	 

	Хэрэв би орговол:

	Хэдэн шударга хятад.

	Хоригдол ялтныг алдав гэж

	Хортонд амиа өгнө.

	 

	Энд миний байх

	Хамгийн гол зорилго бол

	Эрх чөлөөний төлөө

	Халуун тэмцэлд байна.

	 

	Тамгалуулж цөлөгдсөн би

	Төрөлх орондоо очсон ч

	Танхай балмад харгисууд

	Түрүүчийн адил барина.

	 

	Цааш нааш бэдэрч

	Цаг нөхцөөсөнд орвол

	Нэг газар байж

	Нийтийн тэмцэлд оролцъё.

	 

	Хамаг хятад оронд

	Үймээн шуугиан дэгдэж

	Харгис манжийн төр

	Өдөр шөнөгүй донсолж байна.

	 

	Энэ чухал үед

	Эндэх нутгийн ардууд,

	Тэр үймээнд жагсаж,

	Тэмцлийн тугийг барих гэж,

	 

	Хурц зэвсгээ ирлэж

	Хурдан буу хурааж байна.

	Бодол нэгтнийг цуглуулж

	Бослогын хүч нэмж байна.

	 

	Бэлтгэж байгаа бослогын

	Бэрх шаргуу ажилд

	Би оролцох үүргээ

	Биедээ хүлээж авсан гэв.

	 

	— Тэгвэл Мамий би

	Тэмцэлд цуг оролцъё.

	Казахын ардыг төлөөлж

	Харийн дайсантай тулъя.

	 

	Анд нөхөр чамайг

	Яаж энд орхих вэ.

	Амьдравч үхэвч хоёулаа

	Ямар ч гэсэн хамтаръя гэж

	 

	Хүчит гараа зангидаж

	Хөмсгөө ууртай хөдөлгөж,

	Халхын баатарлаг хүүд

	Хандаж хэлээд гуйв.

	 

	— Чадал төгс бүргэд минь

	Анхаарч сонс! чи

	Чам шиг лут зоригтой

	Анд надад олон байна.

	 

	Эрэлхэг тэмцлийн шуурга

	Эхлэх цаг болоогүй,

	Яаруу бушуу амжихгүй бол

	Яргачин, чамаас өрсөнө шүү!

	 

	Гартаа барьсан буугаа

	Ашигтай эдэлж чадвал

	Галт тэмцэлд эгнэсний

	Арилшгүй тэмдэг болно.

	 

	Олныг нуршаад хэрэггүй

	Одоо бушуу яв!

	Энэ үгийг чамд би

	Эрс тушааж байна гэв.

	 

	Баатарлаг нөхрийн хэлсэн

	Бат хатуу тушаалыг

	Бүргэд зоригт Мамий

	Бүрэн зөвшөөрч хүлээв.

	 

	Өвлийн шөнийн одод

	Орой дээр нь гялалзав.

	Үнэнч хоёрын нүд

	Оч адил бадрав.

	 

	— Хөндий талыг туулахад,

	Хөлөг мориор нөхөр хийдэг,

	Зальхай дайсан учирвал

	Замагт буугаар нөхөр хийдэг

	 

	Май! Энэ бууг гээд

	Мамийн чийрэг гарт

	Малчин ард Батаа

	Манаачийн буу бариулав.

	 

	Баруун зүүн гартаа

	Буу хутгаа зэхээд

	Батаа Мамий хоёр

	Бушуу яаралтай явсаар,

	 

	Хэцүү шоронгоос холдож

	Хэрмийн хаалгаар гартал

	Харанхуй шөнөөр доор

	Харах нүдний үзүүрт,

	 

	Гартаа бороохой барьсан

	Ганц хүн үзэгдэв.

	Явсаар байгаад тэр

	Яг өмнө нь ойртов.

	 

	Алаг нүдний харцыг

	Чиглэн зөрүүлэн хараад

	Аль аль нь ч хөдлөлгүй

	Чимээ гаргалгүй ширтэцгээв.

	 

	Харалган сохор шөнө

	Хэн явааг мэдэхгүй,

	Казах монгол хоёр

	Мөн бусыг танихгүй.

	 

	Тэнгэр өөд ургасан

	Өнчин ганц мод шиг

	Тэр хүний бие

	Өчүүхэн ч хөдлөхгүй болов.

	 

	Зогсож байгаа дүрсийг

	Мамий сайн ажиглавал

	Зовлонт нөгөө тогооч

	Мөн байсныг таниад

	 

	Бүдүүн мод бариад

	Юунд гүйж яваа вэ?

	Бүрэг шөнийн харанхуйд

	Юу харж зогсов гэж,

	 

	Шивнэж зөөлнөөр асуухад

	Өнөө тогооч таниад

	Сэмхэн яаруу алхалсаар

	Өмнө нь тулж ирээд

	 

	— Хорвоод явах нас чинь

	Хоногийн төдий болох нь

	Ховдог муу дайснууд

	Хорлож чамайг алах нь

	 

	Маргаашийн улаан нарыг

	Чиний цусаар угтах гэж

	Мангуу тэнэг ноёд

	Цаазын хутга хурцалж байна.

	 

	Түүдэг галаар голомт хийж,

	Түүхий усаар унд хийж,

	Хоёр бие түшин явж

	Хонгор нутагтаа очъё.

	 

	Учирч ороосон зовлонгийн

	Урт хар хирийг,

	Урсаж гарсан нулимс минь

	Угааж дийлэхээ болив.

	 

	Уур омгоо хөвчилж

	Өстөн дайсантай тэмцье

	Уран арга сүвэгчилж

	Өнөө шөнө оргоё.

	 

	Төрсөн эх орон минь

	Дуудаж байна биднийг

	Түмэн олон ард минь

	Даллаж байна биднийг гэж

	 

	Нас залуу хүүхэн чинь

	Хайрт чамд хэлүүлнэ.

	Намайг түргэн тусал гэж

	Халуун сэтгэлээс гуйлаа.

	 

	Манаа байсан цагдааг

	Сөнөөх гэж явна би

	Мамий хүү чамайг

	Суллах гэж явна би

	 

	Аз завшаан болж

	Сайн нөхөр чинь ирээ юу?

	Амжиж надаас урьдаж

	Сараалжин шоронг эвдэв үү?

	 

	За одоо явцгаая

	Зам шулуун болов.

	Хүнс хоол бэлтгэсэн

	Хөлөг унаа зэхсэн гэв.

	 

	Миний байгаа ордонд

	Мэнд тайван байна уу?

	Чи түүгээр дайрав уу

	Чихэнд хэлмээр юутай вэ гэж

	 

	Зоримог эр Батаа

	Инээн баясаж байгаад

	Зогсож байсан хятадаас 

	Ингэж хошигнон асуув.

	 

	Таны байдаг ордон

	Тайван нойрсож байна

	Эргүүл тойруул ирээгүй

	Энх амгалан байна гэж,

	 

	Талын монгол Батаад

	Тариачин хятадын хэлэхийг

	Угтаж зогссон Мамий

	Учрыг сая олов.

	 

	— Хоосон ядуу ардууд

	Хоорондоо эвтэй байвал,

	Хогийн санаат ноёдыг

	Хорсгон ялж чадна.

	 

	Хайрт сайн нөхөртөө

	Би их баярлав.

	Хамаг хэцүү ажил минь

	Биелж түргэн бүтэв.

	 

	Ачтай тустай найз минь

	Амраг Жукэйг авчирна уу?

	Оргож гарах газартаа

	Очоод хүлээе би гэж

	 

	Хөөрхий эр Мамий

	Хөгжилтэй дуугаар хэлэхэд

	Намайг итгэж, чи минь

	Надаас гуйсанд баярлав.

	 

	Өмхий санаат данжаадын

	Орон байшингийн дотроос

	Өнгө төгөлдөр хүүхний чинь

	Оргуулж гаргая би.

	 

	Хоёр нөхөр минь яваад

	Очих газартаа хүлээ.

	Хонгор хүүхнийг дагуулаад

	Хойноос чинь би очъё гэв.

	 

	Харц ардын хүүхэд

	Халх хятад, казах

	Хацар духаа үнсэлцэж,

	Халуун чээжээ тэврэлцээд

	 

	Явдал ажлынхаа үйлсийг

	Яаруу хурдан бүтээхээр,

	Яг таг хэлэлцээд

	Яаран түргэлэн явцгаав.

	 

	«За тэгээд нөхөд минь

	Завсарлаж жаахан амаръя.

	Уншигч сонсогч та нарын

	Уйтгар залхууг хүргэчхэв үү?

	 

	Үзүүр ёзоор хэмжээтэй ч

	Залаад байвал барагдахгүй

	Үг хэл тоотой ч

	Яриад байвал дуусахгүй.

	 

	Хоёр сэтгэл ч уулзсан шүү

	Холын нутагтаа зорьсон шүү

	Хоёр нөхөр ч тусалсан шүү

	Хоол уналгаар хангасан шүү»

	 

	Шинэ эсгий дэвсэх шиг

	Ширхэгт цагаан цас,

	Хар шороот талыг

	Хавтгай буурал болгожээ.

	 

	Цагаан цасны дээгүүр

	Чанга хүйтний дундуур

	Дугариг сарны гэрэлд,

	Дуугүй шөнийн гүнд

	 

	Хоёр тэмээтэй казах

	Зогдор хөдөлгөн тэшүүлээд,

	Хойноос хүн нэхэх бий? гэж

	Зориут эргэж харсаар,

	 

	Эх нутгийнхаа зүг

	Чиглэн зорьж байлаа.

	Эгэл нэгэн шөнө

	Чимээгүй дүнхийж байлаа.

	 

	Шөнийн тэнгэрийн доор

	Сүүмэлзэн явж байгаа

	Эр эм хоёрыг

	Энхрийлэн өрөвдөх мэт,

	 

	Тэргэл сарны наагуур

	Усан манан ээдрээд 

	Тэнгэрийн дугариг нүд

	Улайж байх шиг байлаа.

	 

	Цогтой нутгаа зүглэж

	Цонж хотоос гараад,

	Өдөр шөнөгүй явж

	Өнжин хонон зүтгэсээр

	 

	Хоёр өдрийг давж

	Гурав дахь шөнөдөө оров.

	Хол хээрийн замд

	Гойд юм гарсангүй.

	 

	Эл хол хээрийн

	Эргэн тойрон байгальд

	Эр эм хоёр

	Энх мэнд явсаар

	 

	Дэлхийн хүйсээс ургаж

	Тэнгэрийн хүйсэд тулсан

	Алтай уулын барааг

	Алс холоос хараад

	 

	Үхэл аюулаас салж

	Үхээрийн авснаас гарсан

	Мамий Жукэй хоёр

	Магнай тэнийн баярлав.

	 

	Хүрэн зүрхний өнгөтэй

	Хүдэр сайхан Алтайгаа,

	Хүү минь нүдээ тогтоогоод

	Хүсэлтэй шуналтай хар гэж

	 

	Хайрт нөхрийн дууг

	Хангинан цуурайтан гарахад

	Жукэй хүүхэн баясаж

	Зүрх сэтгэл нь хөдлөөд,

	 

	— Цуурайтаж гардаг авиаг минь

	Дуурайж байдаг Алтай минь

	Олон дахин зүүдэндээ үзсэн.

	Одоо чамайг нүдээр үзлээ.

	 

	Төрөлх өргөн нутаг минь

	Хэчнээн сайхан байдаг юм бэ

	Төв шударга сэтгэлээс

	Хэзээ ч ер салдаггүй.

	 

	Мамий минь бушуу явъя.

	Манай нутгийн зах ойртлоо

	Мандах нарны гэрэлтэй

	Эх орондоо золгоё гээд,

	 

	Зөөлөн суртай ташуураар

	Унасан тэмээгээ гуядав.

	Жукэй Мамий хоёр

	Урагшаа эргэн тэшүүлэв.

	 

	Энх мөнх уулынхаа

	Нэрээр нь дуудан ярилцаж

	Эр эм хоёр маань

	Нэлээд явсны дараа

	 

	Өнгө цагаан цолмон

	Үүрийн гэгээг хэмжээд

	Өтгөн зузаан шөнийн

	Өргөн захаас хуйлав.

	 

	Өндөр тэнгэрт түгсэн

	Одон мичид бэлчив.

	Өглөө мандсан нар

	Оргилын оройд тусав.

	 

	Хотын хэрмээс оргож

	Гурав дахь шөнөө өнгөртөл

	Холын замыг хороосоор

	Гурав дахь өдрөө үзтэл

	 

	Хар аюулын сүүдэр

	Хоёр залууг гүйцэв.

	Харгис хятадын цэрэг

	Хойноос нэхэж ирэв.

	 

	Бүрэн зэвсэг зүүсэн

	Зургаан морьтой цэрэг

	Бөөн цас манаруулаад

	Зуузай холбон айсуй.

	 

	Ирт мэс хангинуулж

	Ирж яваа аюулыг

	Мамий Жукэй хоёр

	Магадалж сайтар хараад,

	 

	— Түрэмгий дайснаас түрүүлж

	Нутгийнхаа зах руу очъё

	Түрж ирэхээс нь өмнө

	Нууц байрыг эзэлье гээд,

	 

	Хэсэг дэрсийг чиглэж

	Хэдэн чулууг бараадаж

	Атан тэмээгээ гуядаж

	Айхавтар хурдлан гүйлгэв.

	 

	Алтай уулын шуурга

	Сорж байгаа юм шиг

	Ариун нутгийн ургамал

	Даллаж байгаа юм шиг

	 

	Тэшүүлэн гүйлгэн явахад нь

	Араас нь салхи түлхэж,

	Дэрсэн толгой ганхах нь

	Алаг нүдэнд үзэгдэв.

	 

	Сойлго таарсан тэмээд

	Сум шиг хурдлан жирийгээд

	Шороо цас эрээлжилж

	Сугарч хойно нь хоцроод,

	 

	Эрэлхэг залуу Мамий

	Эргэн эргэн харвал

	Эрхэм бүсгүй Жукэй

	Эгцэлж сайн харвал

	 

	Эрчилж яваа морьд нь

	Эрвийж дэрвийхээр сунаад

	Дээр нь суусан дайсны

	Дээл малгай нь салбаганаад,

	 

	Муу ёрын дүрс

	Муухай гэгч нь нэвсгэнээд

	Урт жадтай буунууд

	Урагш хойшоо гозолзоод,

	 

	Хар нүдэнд

	Хүйтэн байв.

	Халуун зүрхэнд

	Зэвүүн байв.

	 

	Мамий Жукэй хоёр

	Маш түргэн явсаар

	Бөөн дэрстэй жалганд

	Бүгж хориглон буугаад,

	 

	Солби сайхан бөхтэй

	Содон шар тэмээдээ

	Шидэмс бурантгийн үзүүрээр

	Шилийг даруулан хэвтүүлээд

	 

	Жукэй хүүхэн дэргэд нь

	Харж сахин хэвтэв.

	Зүрхт Мамий зайдуухан

	Хараа сунган хориглов.

	 

	Зугтан яваа хоёрыг

	Хөөж нэхэж ирсэн.

	Зургаан морьтой цэргийн

	Хөмхий эрүүгийн өөдөөс

	 

	Хурдан бууны гохонд

	Хуруугаа хийж бэлтгэсэн,

	Казах хүү Мамий

	Хараа овоогоо нийлүүлээд,

	 

	Түрүүлэн яваа дайсны

	Өвчүү дунд нь буудав.

	Түрүүлгээ хараад тэр

	Өнхрөн унаад хоцров.

	 

	— Отож байгаа чи минь

	Цэцэн анчны үр шүү.

	Онилж шагайсан буу чинь

	Цэргийн халуун зэвсэг шүү.

	 

	Хортон муу дайсан

	Тоо илүү боловч,

	Хороож сөнөөх мэргэн

	Чамд бас бий шүү гэж,

	 

	Хайрт хүүхэн Жукэй нь

	Хажуугаас нь чанга хэлэв.

	Казахын хүү Мамийн

	Хатан зориг нь бадрав.

	 

	— Ачит Батаагийн оролцох

	Ажилчин тариачин хятадын

	Хилэнт бослогыг эсэргүүцэгчийн

	Хэсэг нь эд мөн биз.

	 

	Аварга бүргэд Батаагийн

	Ариун захиаг санаж байна.

	Ажилчин ядуу хятадын

	Ачийг би хариулж байна гээд

	 

	Туйлбаргүй харгис цэргийн

	Дунд яваа нэгийг нь

	Духны өөдөөс шагайж

	Тун хичээнгүй буудав.

	 

	Бас нэг цэрэг ойчлоо.

	Бараан морь нь хулжлаа.

	Дөрвөн дайсан үлдлээ

	Дөрөө хавиран давхилаа.

	 

	Айсуй яваа дайсан

	Явуут дундаа буудаж байв.

	Алтан дэлхийн цасыг

	Яргачдын сум хавж байв.

	 

	Хүйтэн өвлийн жавар

	Харсан нүдийг алгадавч

	Хөх төмөр замаг

	Барьсан гарыг хайравч,

	 

	Сайн эр Мамий

	Сандарч ер тэвдсэнгүй

	Тосгуулж байгаад буудтал

	Дороо нэг нь ойчив.

	 

	Хурдан морины гүйдэл

	Шалмаг догшин боловч

	Хурц нүдтэй Мамий

	Шагайж авснаа алдсангүй.

	 

	Казах хүү Мамий

	Хатуу тэсвэртэй байж,

	Харгис цэргийн өөдөөс

	Халз буудан хориглов.

	 

	Гал шиг халуун зүрхээрээ

	Ган шиг бат зоригоороо

	Гадаад гүрний цэрэгтэй

	Гар сунган тулалдсаар,

	 

	Ирсэн цэргийн нь хагасын

	Элэг духыг цөмлөв.

	Эмээлтэй морь нэгийг

	Эзэн хүнээс салгав.

	 

	Үлдсэн гурван этгээд

	Үймэн сандран байж

	Бүгдээрээ явгалан давшиж

	Бүх галаа нээв.

	 

	Онилсон бууны сум

	Олноороо зэрэг ирэв.

	Мамий хүүгийн өмссөн 

	Малгайн оройг сэтлэв.

	 

	Ганц хоёр дэрс

	Харсан нүдийг халхлаад,

	Газрын овон хаван

	Халуун сумыг саатуулаад

	 

	Мамий хүүгийн хувьд

	Маш бэрхтэй болов. 

	Харгис цэргийн талд

	Харин ашигтай болов.

	 

	Эр цэрэг болсон хойно

	Сайн буудагч байлгүй

	Эрчит зэвсэг болсон хойно

	Саадгүй онодог байлгүй

	 

	Хөнөөлт хар цэргийн

	Галт үрлэн сум,

	Хөгжүүн зоригт Мамийн

	Гарын булчинг сэнжлэв.

	 

	Хүчит гарын шархнаас

	Хөөстэй цус урсав.

	Хөдсөн дээлийн ханцуйг

	Хүрэн цус нэвтлэв.

	 

	Товчоо мулт тайлж

	Дотуур цамцаа ураад,

	Халамжит эхнэр Жукэй нь

	Халуун шархыг боов.

	 

	Энэ жаахан чөлөөнд

	Эзэрхэг хятадын цэргүүд

	Гэтэж давшиж бүслээд

	Хэдхэн алхам ойртжээ.

	 

	Нагал сахал нь цантсан

	Навтгар бүдүүн дарга

	Шуранхай нарийн дуугаар

	Шулганан ингэж хашхирав.

	 

	— Орох оронгүй тэнэсэн

	Оргодол хоёр нохой,

	Одоо бидэнд бууж

	Олз болж өг! гэв.

	 

	Бас нэг цэрэг хажуугаас

	Бархиран сандран хэлсэн нь:

	— Казахын хүүхэн чи

	Хайхарч ойлгож ав!

	 

	Задарсан оргодол нөхрөө

	Заавал амьдаар бариул!

	Залуу сайхан биеийг чинь

	Заяа буянаар чимнэ гэв.

	 

	Хоёр хятадын хэлсэн

	Хортой үгийг сонсоод,

	Идэр чийрэг Мамий

	Ирмүүн омгоо хөвчлөөд

	 

	Булиа гарынхаа чадлаар

	Бууны замгийг гүйлгээд,

	Бүдүүн пагдгар даргын

	Бөөрийг зад буудтал

	 

	Эрээн булчингаа тасдуулсан

	Баруун гарын чөмгийг

	Эсрэг дайсны сум

	Бас дахин хугалав.

	 

	Хятадын хоёр цэрэг ч

	Галзууран дайраад ирэв.

	Казах хүү буугаа орхиж

	Ган хутгаа сугалав.

	 

	Ирт хоёр мэс ч

	Үзүүр зөрөн гялалзав.

	Идэр хоёр эр ч

	Гар зөрөн үзэлцэв

	 

	Хортон өстөн хоёр

	Нэг нэгээ дүрэлцээд

	Хутга жад хоёр

	Нэвт шувт сүлбэмэгц,

	 

	Үлдсэн цэрэг ирж

	Үзүүрт жадаа далайж

	Баатар Мамийн ар руу

	Байдаг хүчээр шаахад

	 

	Дайсны цэргийн сандарсан

	Далимын чөлөөг ашиглаж:

	Нөхрийнхөө орхисон бууг

	Нүд цавчихын хооронд

	 

	Жукэй хүүхэн аваад

	Зүрх гарган далайгаад

	Харгис цэргийн толгойг

	Хага цохин унагаав.

	 

	Бууны дуу зогсож

	Бужигнасан цуурай намдаж

	Огторгуйд нар цацраад

	Орчин тойронд нам гүм.

	 

	Ханагар өндөр Алтай

	Хажуу дэргэд нь дүнхийгээд

	Хойно урд нь хүүр

	Хоёр гурваар хэвтэв.

	 

	Ул мөрөөр дагаж

	Урт холыг гаталж

	Ар хударгаар хөөж

	Авлаж барихаар ирсэн,

	 

	Цонжийн цэргийн хүүрээс

	Цохолж содон харагдсан

	Баатар эрийн хүүр

	Бас дунд нь хэвтэв.

	 

	Олон улаан навч

	Хөвөнд наалдсан юм шиг,

	Онц хурц өнгө

	Хөнгөн цасанд шингээд,

	 

	Амь алдсан цэргүүдийн

	Асгарсан цусны дусал,

	Мандсан нарны гэрэлд

	Маш хурц байлаа.

	 

	Хүү хонгор нөхрийнхөө

	Хүүрийн дэргэд Жукэй

	Хүнд уйтгартай очоод

	Хүйтэн хацрыг нь үнстэл

	 

	Нүүр нь цайрсан боловч

	Амьсгалаа урт аваад

	Нүд нь аньсан боловч

	Амаа дөнгөж нээгээд,

	 

	Санаа сайтай эхнэр минь

	Сайн амьдарч яваарай

	Саруул нутгийн шороонд

	Сайхан хүүрийг минь хүргээрэй гэж

	 

	Тун ядрангуй дуугарсаар

	Товчхон хэдэн үгийг

	Амраг гэргийдээ захиад

	Алтан амиа хураав.

	 

	Энхрий хоёр нүднээс нь

	Эрдэнийн сувд асгах шиг

	Тунгалаг ариун нулимсаа

	Дуслуулан байж уйлаад,

	 

	Уй гашуудлын мананд

	Хамаг сэтгэлээ хөвүүлээд,

	Олон ч юм хэлсэнгүй

	Хайрт минь гэж дуугарав.

	 

	Шуурга хүчтэй хөдөлж

	Шуугьж исгэрч чарлав.

	Цас хүчтэй үймж

	Цаашаа наашаа үргэв.

	 

	Зүрхний хайрт нөхрийн

	Хүндэт хүүрийн дэргэд

	Жукэй хүүхэн нэлээд

	Уйлан хайлан байгаад,

	 

	Галтай эрийн хүүрийг

	Гар дээрээ өргөөд,

	Жукэй хүүхэн цаашаа

	Зөөлөн удаан явсаар

	 

	Өсгөсөн нутгийнхаа зах

	Саруул уудам газар,

	Өндөр сүрлэг Алтайн

	Сайхан дулаан нөмөрт,

	 

	Өглөөний наранд ээгдсэн

	Үүрийн цолмонд гэрэлтсэн

	Өргөн шар талбайн

	Өөгүй тэгш магнай дээр,

	 

	Хайрт нөхрийнхөө хүүрийг

	Оршуулан тавьж ёслоод

	Хангай эх орондоо

	Онцолж хэлсэн үг нь:

	 

	Алтайн өндөр ууландаа

	Тахил болж тогтсон

	Амьтан бүхний унданд

	Дээж болж долгилсон

	 

	Цэлгэр тунгалаг устай

	Цэнхэр өргөн Толбо минь

	Чээжнээс гарах үгийг

	Цэвэр долгиондоо шингээ

	 

	Мандмал нарны гэрлийг

	Орой дээрээ залсан,

	Малын баян бэлчээрийг

	Олон онд ивээсэн,

	 

	Мянган бээрээс бараатай

	Хүдэр жавхлант Алтай минь

	Миний хэлэх үгийг

	Хөхүүн цуурайндаа тогтоо!

	 

	Хэлсэн үгийн минь хүч

	Гэрэлт сум шиг харваад,

	Хээрийн салхи зүсэж

	Гэрт минь түргэн хүрээсэй.

	 

	Аав ээжийн минь зүрхэнд

	Дурсгал болж үлдэг!

	Ах дүүгийн минь сэтгэлд

	Захиа болж тодрог!

	 

	Үеийн олон нөхдөд минь

	Тэмцлийн уриа болог!

	Үр ач хойдод минь

	Тэмдэг домог болог.

	 

	Төрүүлж өсгөсөн хүүхэн чинь

	Дуугаа та нарт хүргэж байна.

	Төрөлх ариун хайрынхаа

	Тангаргийг та нарт өргөж байна,

	 

	Энэ миний үгэнд

	Эрийн минь гэрээс бий шүү

	Эцэс хойтын цагт

	Эрмэлзлэл хүсэл бий шүү.

	 

	Харийн газрын торноос

	Хүү чинь гарч ирлээ.

	Ханилсан амраг нөхрөө

	Хөнөөлт суманд алдлаа.

	 

	Хүний харанхуй оронд

	Хөөгдөж очиж зүдэрлээ.

	Самуун дайсан дарлагдаж

	Санааны зовлонг эдэллээ.

	 

	Орон гэрээ мөрөөдсөөр

	Оргож гарч чадсан билээ

	Ооны эвэр шиг хоёулаа

	Онь холбоотой ирсэн билээ.

	 

	Төөрсөн биеэ олж

	Хоёулаа баярлаж явсан юм.

	Төрөлх нутгаа зорьж

	Холыг туулж явсан юмсан.

	 

	Түмэн зүйлийн аюул чинь

	Төгсдөггүй яасан урт юм бэ?

	Аймшигт энэ бэрх чинь

	Арилдаггүй яасан зузаан юм бэ?

	 

	Хотол олныг махчилсан

	Цөвүүн цаг сөнөж,

	Хоёр биеийг минь салгасан

	Цөв тотгор устаад,

	 

	Энх сайхан ёс

	Бэхжин тогтохын цагт,

	Эрх чөлөөний туяа

	Бадран нээгдэхийн үед,

	 

	Хоцорч үлдсэн настан минь

	Бид хоёр шиг зовохгүй,

	Хотын залгамж хүүхэд минь

	Бэрх хэцүүг үзэхгүй,

	 

	Тийм сайхан цагийн

	Тэнүүн уудам бахдал,

	Төгөлдөр арвин нутаг минь

	Төгс дэлгэр мандаасай.

	 

	Сүрэг олон мал минь

	Хөх чонын аюулгүй

	Хөгшид, залуус, хүүхэд минь

	Хөнөөж сүйтгэх дайсангүй.

	 

	Үүрд чинээлэг амьдрах

	Үргэлж амгалан орших,

	Мөрөөдөж хүлээсэн жаргалдаа

	Мөдхөн хүрэх болтугай!

	 

	Сайн нөхдийнхөө төлөө!

	Саруул нутгийнхаа төлөө!

	Санаснаа биелүүлэхийн төлөө!

	Самууныг арилгахын төлөө!

	 

	Залуу биеийнхээ цусыг

	Би өчүүхэн ч хайрлахгүй.

	Зангидмал бөх нударгаа

	Бид хэзээд бэлтгэнэ.

	 

	Хэрэггүй дэмий үгийг

	Хэрэв би хэлээ бол

	Ач гучийн минь үед

	Алдар нэр минь сөнөг!

	 

	Тэгээд би үгээ

	Эх орондоо өргөж байна

	Тэгээд би тангаргаа

	Эгэл арддаа өгч байна.

	 

	Өргөсөн энэ тангараг минь

	Өнө мөнх биелж,

	Өнөөдрийн гашуун зовлон

	Маргааш жаргалаар солигдог гээд

	 

	Ариун журамт Жукэй

	Андгай их тангаргаа,

	Ард түмэндээ өргөөд,

	Адбиш нутагтаа хэлээд,

	 

	Амраг нөхдийнхөө хутганы

	Ариун улаан ишээс

	Өрөөсөн гартаа бариад

	Үзүүрт ирийг харав.

	 

	Цайрганаж байгаа хялманд

	Цагаан толгойтой тас

	Урт далавчаа дэвж

	Уулын дээгүүр эргэв.

	 

	Үзэсгэлэнт хүүхний үг

	Үнэхээр чанга цуурайтаад

	Алтайн уулсыг дамжин

	Арвин хээрт нисэв.

	 


ТӨГСГӨЛ

	 

	«Ухаант сайчуудын үг

	Нар сар шиг манддаг

	Урьдын баатарлаг явдал

	Намтар түүхэнд үлддэг»

	 

	Эрх чөлөөт үеийн

	Энх жаргалант та нартаа

	Эр эм хоёрын

	Эрэлхэг домгийг ярив би.

	 

	Өнгийж ирсэн дайсанд

	Өвдөг нугалж буухгүй

	Тоногч хар махчинд

	Толгой гудайж суухгүй гэж

	 

	Гал утааны өөдөөс

	Гар шамлан орж байлаа.

	Ган төмрийн өөдөөс

	Шүд зуун тулж байлаа.

	 

	Олон аавын хүүхэд

	Онц зоригоо дайчилж,

	Олон удаа тэмцэлдэж,

	Осолдон сөнөсөн боловч,

	 

	Орон дэлхий минь баларч

	Орчлонгийн тоосонд булагдсангүй.

	Оргилсон голомт минь унтарч

	Он жилээр бөхсөнгүй.

	 

	Тод соёмбот тугаа

	Толгой дээрээ мандуулж,

	Торгон ирт сэлмээ

	Тоосон дунд далайж,

	 

	Багш Лениний ардаар,

	Баатар оросын цэргээр

	Түших нөхрөө хийж

	Дүүрэн хүчээ бэхжүүлж

	 

	Намын таван хошууг

	Магнай дээрээ дэвшүүлж,

	Нандин ариун тангаргаа

	Орой дээрээ өргөж,

	 

	Гэрэлтүүлэх нар, өдөр байвч

	Гийгүүлэх сар, шөнө байвч

	Ард түмний амьдрал дунд

	Авралын нар алга байлаа

	 

	Тэр хатуу цагийн

	Тийм гашуун байдалд

	Мамий Жукэй хоёр шиг

	Маш их зовогчид

	 

	Миний төрсөн нутагт

	Мянга түмээр байлаа.

	Энэ Монгол оронд

	Энд тэндгүй байлаа

	 

	Ширүүн догшин хуульд

	Өргөн ард минь зововч

	Шинэ шинэ дарлалд

	Өрх гэр минь зүдрэвч,

	 

	Буцалсан халуун нурамд

	Нүүрс болж сөнөөгүй!

	Бужигнасан их чандруунд

	Нүд анин унаагүй

	 

	Ивээлгүй харгис ёсонд

	Ихийн ихээр шаналавч,

	Итгэл төгс жаргалын

	Ирээдүй бидэнд ирнэ.

	 

	Сайхан тэр ирээдүйн

	Саруул амьдралын төлөө!

	Ард түмэн бид

	Ариун шударга тэмцэж

	 

	Туурайт морины хурдаар,

	Цуурайт цэргийн атакаар

	Өндөр дээрээс буусан

	Үерийн ус шиг дайраад

	 

	Баатар тулалдааны сэлмээ

	Баруун зүүнгүй эргүүлж,

	Дархан цэцэн буугаа

	Дайсны зүг шагайж,

	 

	Харийн түрэмгий цэргийг

	Харах бараагүй болгосон юм.

	Ноёд феодлын хүчийг

	Номхотгон дарж чадсан юм.

	 

	Өнгөрсөн тэр цагаас

	Өнөө үеийг хүртэл

	Манай эх орон

	Маш өөр болж,

	 

	Эрх чөлөөт баяр

	Эв найрамдалт амьдрал

	Бүрэн дүүрэн өрнөж

	Бүх юм хувирлаа.

	 

	Дэвшин хөгжсөн амьдрал минь

	Тал нутгаар цэцэглэж,

	Дэлгэр найрын дуу минь

	Тайгын дундуур зугаалаад,

	 

	Нөмөрч бүрхсэн аюул

	Нөхцөж үгүй болсон тул

	Он жилийн дансанд бичигдээд

	Одоо дахиж ирэхгүй болсноор

	 

	Төрөлх баялаг орон минь

	Түймэрт идэгдэхээ больсон

	Түргэн урсгалт гол минь

	Цусанд булингартахаа больсон

	 

	Далан настай өвгөн би

	Дархан төрийнхөө ачийг,

	Магтан хэлэх зүйрээ

	Магад олохгүй байна.

	 

	Уул нуруу шиг бөх гэх үү?

	Усан далай шиг тунгалаг гэх үү?

	Огторгуй тэнгэр шиг уудам гэх үү?

	Орон дэлхий шиг өргөн гэх үү?

	 

	Нар сартай зүйрлэе гэвч

	Өдөртэй шөнөтэй байдаг

	Навч цэцэгтэй зүйрлэе гэвч

	Өнтэй, гантай байдаг

	 

	Төгсгөлгүй мэт санагдсан

	Түмэн зүйлийн зовлонг,

	Манан мэт арилгасан

	Манай ардын төр бол

	 

	Урьд эртний төрөөс

	Бат бэх суурьтай юм.

	Улам дээш хөгжөөгч

	Байгуулах их хүчтэй юм.

	 

	Буян амлаад ч ирдэггүй

	Бурханд мөргөөд ч бүтдэггүй

	Аз жаргалын эрхээ

	Ард түмний баяраа

	 

	Төрийнхөө дуулалд оруулж

	Түргэн өргөн дуудахдаа,

	Төгөлдөр ерөөлдөө гаргаж

	Түгээмэл үгээр хэлэлцэхдээ,

	 

	Эрдэнийн цацралт Москваг

	Элэг зүрхэндээ санадаг

	Улаанбаатар хотоо

	Ухаан оюундаа биширдэг

	 

	Хэнтий, Алтайн ууланд,

	Хэрлэн Сэлэнгийн саванд,

	Таван хошуу мал минь

	Тайван бэлчиж байна

	 

	Нарны тунгалаг илч

	Нарийн хурын шимээр,

	Хадлан тариалангийн ургац

	Халиуран намирч байна.

	 

	Айраг тараг бялхаж,

	Ааруул өрөм дэлгэрч,

	Ард бидний амьдрал

	Арвин баялаг байна.

	 

	Дардан засмал замууд

	Зураг мэт зурайгаад

	Даамай олон тээвэр

	Зүг бүрдээ цуваад,

	 

	Авлигач ховдог пүүс

	Ардын хоршоонд ялагдаад

	Авч хэрэглэх таваар минь

	Агуу их байна.

	 

	Ажлын үрээр найруулж

	Ариун бүтээлээр босгосон

	Цементэн чулуун барилга

	Цэнхэр тэнгэр өөд сүндэрлээд

	 

	Хүнд хөнгөн үйлдвэрүүд

	Хөдөө хотгүй олширч,

	Хүндэт их гавьяатай

	Хөгжилт бүтээл ургаж байна.

	 

	Манай орны өнцөг бүрд

	Аварга ялалтын хөшөө босож,

	Мандмал нарны гэрэлд

	Алтны өнгөөр гялалзаад,

	 

	Өстөн хортонг дарсан

	Өргөн цол минь бадраад

	Дайсан бүхнийг ялсан

	Дархан сүр минь тодорч байна.

	 

	Оргилолт булгийн ус

	Таримал цэцэрлэгт цацраад,

	Огторгуйн шар наранд

	Таван өнгөөр солонгороод,

	 

	Эрэгтэй эмэгтэй бүгдээр

	Эрүүл мэнд жаргаж,

	Үр, ач, дүү нар минь

	Өвчин зовлонгүй тэнэгэр байна.

	 

	Ганхашгүй бат төрийн

	Гандашгүй улаан туг дээр

	Гайхамшигт яруу сүлд минь

	Галын дөл шиг гэрэлтээд

	 

	Эрх жаргалант амьдралын

	Итгэл саруул замд,

	Энх төвшин ёсны

	Ирээдүйн үйлст уриалж байна.

	 

	Мамий Жукэй хоёрын

	Өргөн тавьсан тангараг,

	Манай ард түмний

	Өндөр их хүсэл,

	 

	Саруул эх оронд минь

	Ингэж бүрэн биелэв.

	Сайн цагийн ааг

	Ингэж бидэнд ирэв.

	 

	Ширээ чулуун морьтой

	Ширмэн ган биетэй

	Цог жавхлан ихтэй,

	Цовоо сэргэлэн эр,

	 

	Хурын үүлнээс дээгүүр,

	Хурц нарны дэргэдүүр,

	Уудам орондоо дүүлсэн

	Урт гараа сунгаж байна.

	 

	Өндөр тэнгэрт хөвчилсөн

	Өлхөн дэлхийд сунгасан,

	Тэр гарын доогуур,

	Тэнгэрийн хаяа харагдаад,

	 

	Элбэг өргөн чээжиндээ

	Эрдэнийн алтан одонтой,

	Эрдэм төгс царайдаа

	Энгийн ардын шинжтэй

	 

	Баатар Сүхийн хөшөө

	Азийн зүрхэнд сүндэрлэж байна.

	Бадрангуй мэргэн сургаал нь

	Ард биднийг зоригжуулж байна.

	 

	Эх орны минь алтан цөгцөнд

	Эрх чөлөөний зул бадамлаж

	Эрэлхэг ажлын минь ширмэн тогоонд

	Эрхэм бүтээлийн ган хайлсан.

	 

	Энхжин тогтносон улсынхаа

	Эрчит хөдөлмөрийг бадраагч

	Ажилчин, малчин, оюутны

	Аварга өргөн эгнээнд

	 

	Хөвүүн Мамийн эхнэр

	Хүүхэн Жукэй оролцоод

	Эр нөхрийнхөө гэрээсийг

	Эрдэм, ажлаар биелүүлж байна.

	 

	Амьдар! гэсэн нөхрийнхөө

	Ариун үгийг санаж,

	Энэ цагийг мандана гэж

	Эгэл санаандаа итгээд

	 

	Гаслант зүрхнийхээ угаас

	Гайхамшигт тангараг болгож,

	Ган төмөр хутгыг

	Орой дээрээ өргөөд,

	 

	Халуун тангаргаа биелүүлэхээр

	Хамаг олонтойгоо нэгдэж,

	Ажил тэмцэл хоёрт

	Амь биеэ зориулснаар

	 

	Казахын ардыг төлөөлж

	Засгийн сонгуульд багтаад,

	Алдар нэрээ дуудуулж

	Ардын-депутат болсон юм.

	 

	1948 он 11-р сар

	1949 он 3 -р сар

